
Samandráttur 
Raðfestið íløgur, ið lækka eindarkostnaðin á eldraøkinum 
Í framtíðini verða vit lutfalsliga fleiri eldri fólk samanborið við fólk í arbeiðsførum aldri. 
Broytta aldurssamansetingin fer at leggja trýst á útreiðslurnar til eldraøkið hjá 
kommununum og komandi árini veksur tørvurin á búplássum. Tørvur er á at byggja 
omanfyri 300 búpláss komandi 10 árini og tað svarar til ein fíggingartørv á áleið 1,2 mia. 
kr. í 2025 krónum. 
 
Haldførisgreiningin hjá Búskaparráðnum frá januar 2024 vísti millum annað á, at ein 
effektivisering á eldraøkinum, sum lækkar einstaklingaútreiðslurnar til eldrarøkt, bøtir væl 
um haldførisavbjóðingina. Kommunurnar eiga tí at raðfesta íløgur, sum lækka 
útreiðslurnar til eldrarøkt fyri hvønn pensjónist. Slíkar íløgur kunnu bæði vera í tøkni og 
bygningar, sum stuðla undir skynsamari gagnnýtslu av starvsfólkatilfeinginum til eldrarøkt.  
 
Røktarheim og sambýli í Føroyum eru rættiliga smá samanborið við londini rundanum 
okkum. Tá ið búplássini eru fá á hvørjum røktarheimi, verða normeringarnar lutfalsliga 
høgar, og tað ger raksturin fyri hvørt búplássið dýrari. Ein búformur millum egin hús og 
røktarheim manglar í Føroyum, tí tá ið fólk ikki longur megna at verða í egnum húsum, er 
eingin annar valmøguleiki enn eldrasambýli ella røktarheim, og hesi eru dýr at reka.  
 
Gerið ætlanir fyri, hvussu arbeiðsútboðið á eldraøkinum kann vaksa  
Gera kommunurnar ikki íløgur í eldraøkið fyri at fáa størri og effektivari eindir, verður tørvur 
á nærum 450 fleiri ársverkum innan røkt til eldraøkið í 2035, umframt at tað verður neyðugt 
at fáa starvsfólk fyri tey, sum innan 10 ár fara á pensjón. Land og kommunur eiga tí at gera 
ætlanir fyri, hvussu arbeiðsútboðið á eldraøkinum kann vaksa. Íløgur í størri røktarheim 
eru ikki einans ein neyðug strategi fyri at fáa eindarkostnaðin á eldraøkinum niður, men 
eisini fyri at tryggja, at avmarkaða útboðið av arbeiðsmegi verður gagnnýtt til fulnar og 
røkkur til.  
 
Tað er tørvur á at útvega starvsfólk á eldraøkinum við neyðugu fakligu førleikunum. 
Gongdin seinastu árini hevur verið, at ein alsamt størri partur av røktarstarvsfólkunum ikki 
er útbúgvin at røkja uppgávuna. Vøkstur er í talinum av heimahjálparum, meðan talið av 
heilsuhjálparum, heilsurøktarum og sjúkrarøktarfrøðingum stendur í stað. Heilsuhjálparar 
og heilsurøktarar eru útbúgvin innan røkt, men heimahjálparar eru ikki útbúnir innan økið. 
Við vaksandi tørvinum á starvsfólki í huga er vandi fyri, at góðskan av tænastuni fellur, um 
starvsfólk ikki eru tøk, og um arbeiðsmegin vantar fakligar førleikar.  
 
Neyðugt er tí at betra um útbúgvingarmøguleikarnar at gerast heilsuhjálpari og 
heilsurøktari. Stórt trot er á útbúnum røktarstarvsfólkum og sum nú er tykist Heilsuskúli 
Føroya einans at nøkta tørvin í Suðuroy, og ikki í restina av landinum. Staðsetingin av 
skúlanum er tí ein avbjóðing.    

Skipið kommunurnar í størri eindir og endurskoðið fíggingarleistin  
Eldrasamstørvini hava ikki øll somu fíggjarligu orkuna til at reka ella at gera neyðugu 
íløgurnar í eldraøkið. Meðan Tórshavnar kommuna, sum er nógv tann størsta kommunan, 
hevur stórt rásarúm til at gera íløgur, er rásarúmið munandi minni hjá hinum báðum stóru 
kommunum, Klaksvík og Runavík, tí tær hava ella eru við at røkka skuldarmarkinum. 
Nógvar kommunur er smáar, og hóast tær kanska ikki hava stóra skuld, so er fíggjarliga 
orkan sera avmarkað, tí inntøkan er lág. Kommunurnar eiga at verða skipaðar  í størri 
eindir, so betri samsvar verður millum støddina á kommununi og uppgávurnar, ið 
kommunan skal røkja, tí fíggjarliga orkan setur mørk.  
 
Seinastu mongu árini hevur tað verið framgongd í búskapinum, og tað sæst aftur í 
inntøkunum hjá kommununum. Samstundis eru kommunalu íløgurnar trífaldaðar síðani 
2015. Íløgurnar eru tó ikki gjørdar í eldraøkið, men í eitt nú vegir og havnir, og seinastu árini 
eru stórar íløgur gjørdar í millum annað ítróttarhallir og svimjihallir. Eftir 2026, tá ið 
eftirlønarprosentið ikki longur hækkar 1 prosentstig um árið, fer tað at verða alsamt tyngri 
hjá kommununum at fíggja kommunalu uppgávurnar.  
 
At leggja kommunurnar saman í inntøkusterkari eindir, sum ger raksturin effektivari, kann 
tó ikki standa einsamalt, tí tað verða framvegis økir í landinum, ið fara at hava trupult við 
at reka og fíggja eldraøkið í framtíðini. Um eldraøkið í framtíðini skal liggja hjá kommunum 
og ynskiligt er at hava sama tænastustig kring landið, er neyðugt er at endurskoða 
fíggingarleistin. Annar møguleiki er at endurskoða, um eldraøkið skal flytast aftur til landið. 
 
Landsins myndugleikar mugu taka ábyrgd  
Bygnaðurin á eldraøkinum við eldrasamstørvum er ikki nøktandi, tí hann ger tað trupult at 
leggja langtíðar ætlanir og gera neyðugar raðfestingar. Búskaparáðið metir tað hevur 
týdning, at ein samskipandi og ráðgevandi eind verður skipað á eldraøkinum, sum kann 
leggja eina yvirskipaða ætlan fyri økið. 
 
Neyðugt er, at landsmyndugleikin, sum varðar av kommunum, er tilvitaður um sína 
ábyrgd. Landsmyndugleikin eigur at tryggja, at tænastustigið á eldraøkinum er, og 
framhaldandi verður, javnt kring landið. Í løtuni er tað landsstýrisfólkið í almanna- og 
mentamálum, sum hevur eldraøkið sum málsøki, og landsstýrisfólkið í lógarmálum, sum 
hevur eftirlit við kommununum og kommunalu samstørvunum. Harumframt hevur 
Fíggjarmálaráðið eftirlit við fíggjarligu viðurskiftunum hjá einstøku kommunum, og hesin 
eftirlitsmyndugleikin átti eisini fingið skyldu til at tryggja, at fíggjarætlanirnar hjá 
kommununum taka hædd fyri framtíðar avbjóðingum við vaksandi rakstrarútreiðslum.  

Tilmæli  
 

 
Skipið kommunurnar í størri eindir 
Kommunurnar eiga at verða skipaðar í størri eindir, so betri samsvar 
verður millum støddina á kommununi og uppgávurnar, ið kommunan 
skal røkja, tí fíggjarliga orkan setur mørk.  
 

 
Endurskoðið fíggingarleistin av eldraøkinum  
Kommunurnar eru ymiskt fyri í stødd, fíggjarligari orku og 
fólkasamanseting. Um eldraøkið í framtíðini skal liggja hjá kommunum 
og ynskiligt er at hava sama tænastustig kring landið, er neyðugt er at 
endurskoða fíggingarleistin.  

 
 

  Raðfestið íløgur, ið lækka eindarkostnaðin á eldraøkinum 
Kommunurnar eiga at raðfesta íløgur, sum lækka útreiðslurnar til 
eldrarøkt fyri hvønn pensjónist, bæði fyri at fáa eindarkostnaðin niður, og 
fyri at tryggja, at avmarkaða útboðið av arbeiðsmegi verður gagnnýtt til 
fulnar og røkkur til.  

 
 
Gerið ætlanir fyri, hvussu arbeiðsútboðið kann vaksa 
Tað er tørvur á at útvega starvsfólk á eldraøkinum við neyðugu fakligu 
førleikunum. Stórt trot er á útbúnum røktarstarvsfólkum og sum nú er 
tykist Heilsuskúli Føroya einans at nøkta tørvin í Suðuroy, og ikki í restina 
av landinum. Landsstýrisfólkið í útbúgvingarmálum hevur ábyrgdina av 
at tryggja, at tað eru nøktandi útbúgvingarmøguleikar.  
 
 

         Landsins myndugleikar mugu taka ábyrgd 
Bygnaðurin á eldraøkinum við eldrasamstørvum ger tað trupult at leggja 
langtíðar ætlanir og gera neyðugar raðfestingar. Neyðugt er, at 
landsmyndugleikin, sum varðar av kommunum, tryggjar at 
tænastustigið eldraøkinum er og framhaldandi verður javnt kring landið. 
Búskaparáðið metir tað vera týdningarmikið, at ein samskipandi eind 
leggur eina yvirskipaða ætlan fyri eldraøkið. 

01 
Inngangur 
 
Partur av haldførisavbjóðingini liggur hjá kommununum  
Búskaparráðið gjørdi í 2024 eina haldførisgreining, sum vísir, at fíggjarpolitikkurin ikki er 
haldførur. Øktur livialdur merkir, at aldurssamansetingin hjá búfjøldini broytist, so vit 
frameftir fara at gerast lutfalsliga fleiri eldri fólk samanborið við fólk í arbeiðsførum aldri. 
Broytta aldurssamansetingin fer at leggja trýst á útreiðslurnar til eldrarøkt hjá kommunum, 
umframt til pensjónir og heilsuútreiðslur hjá landinum. Búskaparráðið kom í sambandi við 
haldførisgreiningina við uppskotum til fýra tilmæli, sum vóru at hækka pensjónsaldurin, 
smíða eitt fíggjarpolitisk regulverk, minka um fráflyting og at effektivisera eldraøkið.  
 
Talið av 80+ ára gomlum byrjar at vaksa munandi komandi árini, sí mynd 1.1. Orsøkin er 
øktur livialdur, og harafturat at fleiri stórir árgangir gerast 80+ ára gomul. Talið av 80+ ára 
gomlum fer at vaksa úr 2.800 fólkum í 2025 til 4.000 fólk í 2035; tað er ein vøkstur á sløk 
45%, ímeðan talið av 90+ ára gomlum veksur nærum 55% í sama tíðarskeiði,  sí mynd 1.1. 
Tey sum eru eldri enn 80 ár, og serliga eldri enn 90 ár, hava meira tørv á røkt og búplássum, 
enn yngri aldursbólkarnir. Eldrarøktin liggur hjá kommunum, og útreiðslurnar hjá 
kommununum til eldraøkið fara tí at vaksa nógv komandi árini.   
 
Mynd 1.1 Tal av 80+ og 90+ ára gomlum  

  
Kelda: Hagstova Føroya. Fólkatalframrokning 

 
 
Í hesi frágreiðing er dentur lagdur á at hyggja at útreiðslunum til eldraøkið hjá 
kommununum. Evnisfrágreiðingin greiðir fyrst frá búskaparligu støðuni hjá kommununum 
og eini greining av búskaparligu støðuni 10 ár fram við denti á demografisku broytingunum. 
Hugt verður síðani eftir tørvinum á bæði búplássum og starvsfólkum á eldraøkinum, 
umframt fíggjarligu og bygnaðarligu avbjóðingunum við eldraøkinum .  

02 
Fíggjarstøðan hjá kommununum  
 

Inntøkur og útreiðslur  
Á eldraøkinum fylgjast kommunalu inntøkurnar og útreiðslurnar ikki 
Vanligu virkisøkini hjá kommunum eru vegir, gøtuljós, barnatannrøkt, barnavernd, 
barnaansing, ítróttur, spælipláss, útvegan av grundøkjum, kloakkir o.s.fr. Á hesum økjum 
eru inntøkur og útreiðslur lutfalsliga javnar. Til dømis eru útreiðslurnar til dagstovnaøkið 
hjá kommunum við nógvum barnafamiljum høgar, og inntøkurnar vanliga tilsvarandi 
høgar, tí familjurnar búgva har og gjalda nógvan kommunuskatt. Hetta merkir, at hesar 
kommunur hava fíggjarliga orku at bera kostnaðin av økinum.  
 
Í 2015 var eldraøkið lagt út til kommunurnar at umsita. Tá tað kemur til eldraøkið fylgjast 
kommunalu inntøkurnar og útreiðslurnar hinvegin ikki. Kommunur við nógvum eldri 
borgarum hava øktar útreiðslur til eldrarøkt, men samstundis eru inntøkurnar frá 
kommunuskatti hjá hesum kommunum oftani lægri, tí tað eru nógvir pensjónistar í økinum 
og hesi hava eina lægri inntøku at skatta.  
 
Skattainntøkugrundarlagið hjá kommunum, sum skal fíggja virksemið hjá kommunum, var 
í 2024 áleið 3,3 mia. kr. Skattainntøkukeldurnar hjá kommununum eru í høvuðsheitum 
kommunuskattur (persónskattur), skattur av eftirlønarinngjøldum og felagsskattur 
(partafelagsskattur). Talva 2.1 vísir nakrar av størstu inntøkukeldunum hjá kommununum. 
Kommunurnar hava, umframt tær inntøkurnar, sum eru vístar í talvu 2.1, eisini 
rakstrarinntøkur, ið serliga stava frá inntøkum frá sølu av vørum og tænastum, t.d. 
dagstovnagjald og egingjøld fyri búpláss á røktarheimum. í 2024 vóru rakstrarinntøkurnar 
umleið 430 mió. kr. 
 
Talva 2.1 Inntøkur hjá kommunum (uttan rakstrar- og løguinntøkur) 2020 - 2024  

(mió. kr.) 2020 2021 2022 2023 2024 

Kommunuskattur 2.107 2.123 2.247 2.380 2.538 
Felagsskattur 170 144 196 208 227 
Skattur av eftirlønarinngjøldum 409 438 475 514 569 
Aðrar inntøkur 105 104 102 102 115 

Samlað 2.791 2.809 3.021 3.205 3.449 
Viðm.: Roknskapur BSL. Dagført 20.08.2025. Kelda: Gjaldstovan. Aðrar inntøkur eru fyri tað mesta flytingar frá landinum fyri 
serskipanir (flyting vegna DIS, FAS og frádráttir, veiði- og tøkugjald o.a.).  
 

Bruttoinntøkurnar hjá kommununum og eldrasamstørvunum, ið eru inntøkurnar í talvu 2.1 
umframt rakstrarinntøkur, eru øktar 61% í tíðarskeiðinum 2015 – 2024. Í 2015 vóru 

inntøkurnar um 2,4 mia. kr., meðan tær í 2024 vóru 3,8 mia. kr. Vøksturin stavar í stóran 
mun frá øktum virksemi í búskapinum, eitt nú eru lønarútgjaldingarnar í hesum tíðarskeiði 
øktar við 56%. Í sama tíðarskeiði eru rakstrar- og flytingarútreiðslurnar vaksnar áleið 60%; 
í 2015 vóru kommunalu rakstrar- og flytingarútreiðslurnar nærum 2 mia. kr. og í 2024 vóru 
tær góðar 3,1 mia. kr., sí mynd 2.1.   
 
Mynd 2.1 Kommunalar inntøkur og útreiðslur 2015-2024 

 
Kelda: Landsbanki Føroya, Gjaldstovan og egnar útrokningar. Seinast dagført: 08.08.2025 

 
Á mynd 2.2 sæst, at kommunurnar hava havt rakstraravlop seinastu 10 árini. 
Rakstraravlopini hava verið lutfalsliga støðug samanborið við samlaðu inntøkurnar og 
hava ligið millum 18-20%. Netto løgurnar hava tó síðan 2018 verið størri enn 
rakstraravlopini, ið hevur elvt til undirskot. Í 2024 var samlaða undirskotið hjá 
kommununum góðar 350 mió. kr. At kommunurnar hava undirskot merkir, at skuldin økist. 
Langa skuldin hjá kommununum er økt frá at vera 880 mió. kr. (5,1% av BTÚ) í 2015 til at 
vera 1.830 mió. kr. í 2024 (6,6% av BTÚ) 1.  
 
Mynd 2.2 Úrslitið á kommunalu kassunum 2015-2024

  
Kelda: Landsbanki Føroya, Gjaldstovan og egnar útrokningar. Seinast dagført: 08.08.2025 

Kommunalu íløgurnar seinastu árini 
Íløgurnar hjá kommunum eru øktar nógv 
Íløgurnar hjá kommunum eru trífaldaðar í árunum 2015 – 2024. Í 2015 nýttu kommunurnar 
góðar 350 mió. kr. til íløgur, ið svarar til 16% av útreiðslunum í 2015, meðan íløgurnar vóru 
yvir 1 mia. kr. í 2024 ið svarar til 25% av útreiðslunum í 2024. Frá 2010 til 2015, vóru 
kommunalu íløgurnar millum 250-350 mió. kr. I 2016 fóru íløgurnar uppum 400 mió. kr. og 
hava síðani ligið á einum nógv hægri støði, enn undanfarnu árini. Á mynd 2.3 sæst, at 
íløgurnar tykjast at vaksa upp til valár; eitt nú í 2019 - 2020 og 2023 - 2024. Í 2024 vóru 
útreiðslurnar til íløgur eina góða milliard.  
 
Mynd 2.3 Kommunalar løguútreiðslur 2010-2024 

 
Viðm.: Útreiðslurnar í hesi myndini eru defineraðar sum høvuðslag 1, 3 og 5.  
Kelda: Landsbanki Føroya, Gjaldstovan og egnar útrokningar. Seinast dagført: 08.08.2025 

 
Flestu íløgurnar hjá kommununum eru gjørdar í undirstøðukervi (búskaparviðurskiftir), 
sum eru vegir, tunlar, havnir og lendingar. Árliga fara 30% - 40% av samlaðu 
kapitalútreiðslunum til undirstøðukervi við meira, sí mynd 2.4. Íløgurnar til vegir og tunlar 
vuksu nógv í 2023, ið fyrst og fremst var orsakað av byggingini av innkomuvegnum við tunli 
í Tórshavn. Í árunum 2018 - 2020 vóru stórar íløgur gjørdar í skúlar, eitt nú nýbygging av 
fólkaskúlum í Tórshavn, Fuglafirði og Klaksvík. Seinastu árini eru stórar íløgur gjørdar í frítíð, 
mentan og átrúnað. Talan er einamest um ítróttarhallir og svimjihallir; eitt nú í Tórshavn og 
Runavík. Kommunalu íløgurnar innan almannavernd; tað er eldra- og dagstovnaøkið, hava 
hinvegin verið heldur minni. Árliga eru 5% - 15% av íløgunum gjørdar innan eldra- og 
dagstovnaøkið.  
 
Seinastu árini hevur verið ferð á búskapinum, og inntøkurnar hjá kommunum eru eisini 
vaksnar í hesum tíðarkseiðið, sí talvu 2.1. Útreiðslurnar hjá kommunum er tó vaksnar enn 
meira síðstu árini, ið merkir, at undirskot hevur verið á kommunalu kassunum síðan 2018, 
sí mynd 2.2. Tað er millum annað stóru kommunalu íløgurnar seinastu árini, sum hava ført 
til  undirskot. Síðstu tvey árini hava íløgurnar táttað í 1 mia. kr., og kommunurnar eru 
sostatt við til at føra konjunkturviðgangandi fíggjarpolitikk. 

Mynd 2.4 Kommunalar íløgur býtt á virkisøki (COFOG) 

 
Viðm.: Classification of the functions of government (COFOG) er ein altjóða leistur at bólka almennar útreiðslur eftir virkisøkið 
ella sosiobúskparligum endamáli. Undirstøðukervið v.m. umfatar búskaparviðurskifti. Annað fevnir um kapitalútreiðslur til 
almennar samfelagstænastur, lóg og trygd, umhvørvisverd og heilsu. 
Kelda: Landsbanki Føroya og egnar útrokningar. 
 
Landið eigur tí at seta í verk eitt fíggjarpolitisk regluverk fyri land og kommunur undir 
einum, so tamarhald fæst á útreiðslurvøkstrinum hjá tí almenna. Eisini má ein greiður 
insitamentstrukturur skapast við revsitiltøkum, sum eggjar kommununum at halda fast í 
einum fíggjarpolitiskum dissiplini í samsvar við tað, sum verður sett í verk fyri landið. Í 
fylgiskjalið B verður nærri lýst hvussu eitt fíggjarpolitisk regulverk kann skipast, og hvørji 
fíggjarpolitisk amboð verða nýtt í londunum kring okkum. 
 
Samanumtøka 
Hóast kommunurnar hava havt stór rakstraravlop, hava tær ikki megnað at hildið 
løguútreiðslurnar niðanfyri rakstraravlopið og hava tískil uppbygt sær eina stóra skuld 
uppá stutta tíð. Samlaðu inntøkurnar hjá kommunum eru vaksnar nógv seinastu mongu 
árini, men tað eru útreiðslurnar eisini. Útreiðslurnar vera býttar upp í rakstrar- og 
íløguútreiðslur. Rakstarúrslitið er inntøkur frároknað rakstrarútreiðslur, og tað hava verið 
avlop á rakstrinum seinastu mongu árini. Rakstraravlopini hava verið umleið 18-20% av 
inntøkunum, ella um 600 mió. kr. frá 2022-2024. Hóast tað, hava kommunurnar undirskot, 
tí íløguútreiðslurnar eru vaksnar sera nógv og hava verið hægri enn rakstraravlopið 
seinastu nógvu árini. Íløgurnar hava verið um 250-350 mió. kr. í miðal í árunum 2010 – 
2015, og vóru tær omanfyri 1 mia. kr. í 2024. Íløgurnar eru í stóran mun gjørdar í vegir og 
havnir, og ítróttarhallir og svimjihallir. Tamarhald má fáast á útreiðsluvøkstrinum og tí eigur 
landið at seta í verk eitt fíggjarpolitisk regluverk, men skal endamálið við regluverkinum 
røkkast, mugu kommunalu útreiðslurnar takast við í yvirskipaðu stýringina.  

03 
Kommunalu kassarnir 10 ár fram 
 
Eftir 2026 økist hallið á hvørjum ári 
Búskaparráðið hevur gjørt eina framrokning av, hvussu inntøkurnar og útreiðslurnar vaksa 
fram til 2035 hjá kommununum, um ongar strukturellar broytingar fara fram. 
Framrokningin tekur serligt atlit til vaksandi talið av eldri fólki. Framrokningar av hesum 
slag byggja á ávísar fortreytir og eru sjálvsagt tengdar at stórum óvissum, og skulu tí ikki 
tulkast sum ein forsøgn.  
 
Myndilin, sum er nýttur til framrokningina, er ein fastprísmyndil, ið nýtir roknskapin frá 
2024 sum støðisár, og framroknar harfrá. Hædd er tikið fyri, at hækkingin í tvungna 
eftirlønarprosentinum steðgar eftir 2026, og at pensjónsaldurin fer upp til 68 ár í 2030. Í 
framrokningini vaksa inntøkurnar og útreiðslurnar við búskapinum, harumframt vaksa 
ávísar inntøkur og útreiðslur eisini við demografisku gongdini, eitt nú rakstrarútreiðslur á 
eldraøkinum.  
 
Í 2024 nýttu kommunurnar omanfyri 1 mia. kr. til íløgur, og samlað sæð høvdu tær eitt 
undirskot á góðar 350 mió. kr. Íløgurnar hava verið serstakliga stórar í 2023 og 2024. Mett 
verður, at tað ikki er realistiskt at framrokna við støði í hesum íløgustigi, tí verður 2024 ikki 
nýtt sum útgangsstøðið til framrokningina av íløgunum. Nettoíløgurnar í 2025 sambært 
játtanunum hjá kommununum verða slakar 730 mió. kr. Við støðið í játtanunum í 2025 
vaksa nettoíløgurnar í framrokningini við reala búskaparvøkstrinum frá 2026 (meira 
nágreinilig lýsing av fortreytunum er í fylgiskjali A). 
 
Mynd 3.1 Kommunalar inntøkur, útreiðslur og úrslit 10 ár fram 
  

Viðm.: tølini eru í føstum prísum, tað vil siga, at inntøkur og útreiðslur einans vaksa við produktivitets- og búskaprvøkstrinum.  
Kelda: Hagstova Føroya, Gjaldstovan, Landsbanki Føroya og egnar útrokningar 

Mynd 3.1 vísir gongdina í samlaðu inntøkunum, útreiðslunum og úrslitinum. 
Framrokningin vísir, at samlaða úrslitið hjá kommununum gevur eitt hall á nærum 90 mió. 
kr. í 2026, og eftir tað økist hallið á hvørjum ári fram til 2035. Inntøkurnar frá skattinum av 
eftirlønarinngjøldum eru vaksnar síðstu árini. Ein av orsøkunum er, at eftirlønarprosentið 
er vaksið 1 prosentstig um árið. Metti inntøkuvøksturin, sum stavar frá at  
eftirlønarprosentið í 2025 og 2026 veksur, er umleið 20 mió. kr um árið.2 Í 2026 kemur 
kravda eftirlønarprosentið upp á 12%, ið er hámarkið. Eftir 2026 fara inntøkurnar hjá 
kommununum frá skatting av eftirlønarinngjøldum ikki at vaksa í sama mun sum áður. Í  
framrokningini eru inntøkurnar frá skattinum av eftirlønarinngjøldum mettar at hækka við 
sama prosenti sum lønargjaldingarnar frá 2027 og frameftir.  
 
Útreiðslurnar til eldraøkið vaksa í framrokningini í miðal 5% árliga fram til 2035, vøksturin 
stavar í høvuðsheitum frá, at talið av fólki omanfyri 80 ár økist við umleið 45% næstu 10 
árini og við teimum eisini tørvurin á eldratænastum. Aðrar útreiðslur vaksa áleið við somu 
ferð, sum inntøkurnar, ið er beint niðanfyri 2%. Nevnast kann, at lági føðitíttleikin síðstu 2-
3 árini kann hava við sær lægri kommunalar útreiðslur til barnaansing og skúla næstu 10 
árini, men framrokningin tekur ikki hædd fyri hesum.  
 
Tað sæst í mynd 3.2, at útreiðslurnar til eldraøkið vaksa skjótari enn aðrar útreiðslur hjá 
kommununum. Í 2026 eru rakstrarútreiðslurnar á eldraøkinum (lønir og vørukeyp v.m.) 
mettar at verða 24% av útreiðslunum hjá kommununum. Í 2035 verða hesar útreiðslur 
30% av samlaðu rakstrarútreiðslunum. Tað merkir, at alsamt minni verður til at brúka til 
aðrar tænastur, sum kommunurnar veita.  
 
Mynd 3.2 Kommunalar rakstrarútreiðslur til eldraøkið uttan løguútreiðslur 

 
Viðm.: Rakstrarútreiðslurnar til eldraøkið er roknað út av framroknaðu samlaðu rakstrarútreiðslunum, uttan íløguútreiðslur. 
Kelda: Hagstova Føroya, Gjaldstovan, Landsbanki Føroya, og egnar útrokningar.  

Mynd 3.3 Kommunal rakstraravlop komandi 10 árini   

Kelda: Hagstova Føroya, Gjaldstovan, Landsbanki Føroya og egnar útrokningar. 
 
Niðurstøðan frá kapittul 2 var, at hóast kommunurnar hava havt stór rakstraravlop, hava 
tær ikki megnað at hildið løguútreiðslurnar niðanfyri rakstraravlopið og hava tískil uppbygt 
sær eina stóra skuld uppá stutta tíð. Hetta ber ikki til í longdini, og sum nú er, eru tað longu 
fleiri kommunur, sum hava stór skuldarlutføll og lítil rakstraravlop (sí eisini talvu 4.6. á síðu 
29)  
 
Mynd 3.3 vísir, at sum avleiðing av, at rakstarútreiðslurnar (serliga tær á eldraøkinum) 
vaksa skjótari enn inntøkurnar komandi árini, fara rakstraravlopini á kommunalu 
kassunum at gerast alsamt minni. Um kommunurnar halda áleið sama íløgustøðið sum 
ætlað í 2025, fer hallið á kommunalu kassunum so líðandi at vaksa komandi 10 árini.  
 
Samanumtøka 
Framgongdin í búskapinum seinastu mongu árini er komin kommunum til góðar, men 
kortini sansar at. Samanlagt hava kommunurnar eitt undirskot á góðar 350 mió. kr. í 2024. 
Vøksturin í inntøkunum frá skattingini av eftirlønarinngjøldum hasar av í 2026 (tá verður 
eftirlønarprosentið 12%), og hareftir fara inntøkurnar frá hesum skatti bert at vaksa við 
lønargjaldingunum. Eftir 2026 fer tað tískil at gerast alsamt tyngri hjá kommununum at 
fíggja og loysa kommunalu uppgávurnar orsakað av demografisku broytingunum, tí 
eldrarøktin, sum liggur hjá kommunum, fer at leggja trýst á fíggjarligu orkuna hjá 
kommununum. Framrokning av kommunalu inntøkunum og útreiðslunum vísir, at 
samlaða úrslitið hjá kommununum gevur eitt hall á slakar 90 mió. kr. í 2026, og síðani økist 
hallið á hvørjum árið fram til 2035.  

04 
Eldraøkið 
 
Fíggingin av eldraøkinum 
Eldraøkið varð lagt út til kommunurnar í 2015. Bygnaðurin á eldraøkinum er lagdur út í 
eldrasamstørv. Tórshavnar Kommuna er einasta kommunan, ið ikki er í einum samstarvi. 
Samstørvini eru býtt landafrøðiliga, og talva 4.1 vísur bygnaðin og hvørjar kommunur eru í 
hvørjum samstarvi.  
 
Talva 4.1 Bygnaðurin av eldraøkinum 

Eldrasamstarv Kommunur í hvørjum eldrasamstarvi 

Tórshavnar kommuna (TK) Tórshavn 

Norðoyar bú- og heimatænasta (NBH) Klaksvík, Hvannasund, Viðareiði, Kunoy, Fugloy 

Roðin Runavík, Nes, Sjógv 

Suðuroyar bú- og heimatænasta (Suðuroy) Tvøroyri, Vágur, Hvalba, Porkeri, Sumba, Hov, Fámjin 

Veks Sund, Vestmanna, Eiði, Kvívík 

Nánd Fuglafjørður, Eystur kommuna 

Vesturvón (Vágar) Vágar, Sørvágur 

Økistænastan í Sandoyar Sýslu (Sandoy) Sandur, Skopun, Skálavík, Húsavík 
 
 
Tá eldraøkið varð lagt út til kommunurnar at umsita, fylgdi fígging frá landinum við. Talan 
var serliga um inntøkurnar frá skattingini av eftirlønarinngjøldum, sum verður býtt út á 
kommunurnar eftir talinum av íbúgvum, sum eru 67 ár og eldri. Serlig skipan varð gjørd fyri 
Sandoynna, sum fekk og enn far 30% omaná. Í 2015 vóru inntøkurnar frá skatting av 
eftirlønarinngjøldum 277 mió. kr. meðan tær vóru 569 mió. kr. í 2024. Eftirlønarprosentið, 
ið er grundarlagið undir inntøkunum frá skattingini av eftirlønarinngjøldum, er higartil 
vaksið við einum prosentstigi um árið. Í 2015 var lógarkravda eftirlønarprosentið tvey % av 
lønarinntøkuni, og í 2025 er tað komið upp á 11%. Í 2026 kemur eftirlønarprosentið upp á 
markið á 12%. Eftir 2026 veksur flytingin frá landinum av hesum skattainntøkum bert við 
sama vøkstri, sum samlaðu lønarútgjaldingarnar vaksa við. Tað skal havast í huga, at 
eftirlønarprosentið veksur ikki eitt prosentstig um árið fyri alla arbeiðsfjøldina. Fleiri stórir 
fakbólkar hava longu eitt eftirlønarprosent á 12-15%.  
 
Kommunurnar fáa harumframt eina flyting svarandi til 19,1% av DIS og FAS inntøkunum 
og øðrum serskipanum. Hetta endurgjald liggur nú á umleið 100 mió. kr. um árið. Samlað 
sæð, tá eldraøkið bleiv flutt út til kommunurnar fylgdi góðar 400 mió. kr. við.  

Framtíðar tørvurin á eldrarøkt 
Tørvurin á búplássum fer at vaksa 
Demografiska gongdin merkir, at talið av fólkið, ið eru 80 ár og eldri fer at vaksa munandi 
komandi árini. Tey sum eru eldri enn 80 ár, og serliga eldri enn 90 ár, hava meira tørv á røkt 
og búplássum. Vøksturin í talinum av eldri borgarum fer tí at leggja trýst á tørvin á 
eldratænastum, bæði heimarøkt, endurmenning og endurvenjing umframt tørvin á 
búplássum.  
 
Kapasiteturin av búplássum á røktarheimum og eldrasambýlum var ymiskur kring landið, 
tá eldraøkið varð flutt til kommunurnar í 2015. Í summum økjum yvirtóku kommunurnar 
enntá ein yvirkapasitet. Í dag er kapasiteturin á eldraøkinum enn sera ymiskur kring landið. 
Mynd 4.1 niðanfyri vísir lutfallið millum, hvussu nógv 80+ ára gomul fólk eru í hvørjum 
eldrasamstarvi samanborið við, hvussu nógv búpláss eru í samstarvinum. Jú fleiri fólk fyri 
hvørt búpláss, jú fleiri skulu deilast um tey plássini sum eru. Av tí at tey flestu sum búgva 
á røktarheimum eru yvir 80 ár, verður talið av fólkið, sum eru 80 ár og eldri, nýtt sum meting 
fyri tørvin á røktarheimsplássum komandi 10 árini. Er tørvurin, á teimum sum hava brúk 
fyri hjálp, javnur kring landið, so eru Vágar,  Suðuroyggin og Tórshavnar kommuna ringast 
staddar og Sandoyggin best fyri. 
 
Mynd 4.1 Tal av 80+ ára gomlum í eldrasamstørvunum fyri hvørt búpláss 

 
 
Viðm.: Tal á 80+ í desember 2024 og tal av búplássum í 2022. Her er talan um føst búpláss og umlættingarpláss.  
Kelda Hagstova Føroya.  

 
Talva 4.2 vísir tal av 80+ ára gomlum og tal av búplássum. Lutføllini í talvu 4.2 skulu tulkast 
við varsemi, tí hædd ikki er tikin fyri at samstørv leiga búpláss frá hvørjum øðrum. 
Harafturat eru fleiri búpláss, sum ikki verða boðin út í dag vegna vantandi starvsfólk. Áleið 
35% av teimum, sum eru 80 ár og eldri á Sandoynni, hava eitt búpláss samanborið við 
20% í Vágnum. Við øðrum orðum, so er dekningsstigið væl hægri á Sandoynni samanborið 
Vágarnar. Í miðal var dekningstigið fyri 80+ í Føroyum 24% í 2024, sí talvu 4.2. Talvan vísir 
somuleiðis, at um ongar íløgur verða gjørdar í fleiri búpláss næstu 10 árini, fer 
dekningstigið fyri hvørt fólk yvir 80 ár niður á 17% fyri landið, tí talið av íbúgvum sum eru 

80 ár og eldri veksur. Hetta kann merkja, at tænastustigið fer at fella við tíðini, og tað er 
ymiskt, hvussu tað fellur hjá ymsu samstørvunum.   
 
Talva 4.2 Tal á 80+arum og búpláss  

 

Tal av 80+ Tal av 80+ Búpláss í alt 
(meting) 

Dekningsstig 
fyri 80+ 

Dekningsstig 
um einki 

verður gjørt 

ár 2024 2035 2024 2024 2035 

TK          1.054           1.577        247  23% 16% 

NBH              343               487           84  24% 17% 

Roðin              343               479           96  28% 20% 

Suðuroy              300               450           69  23% 15% 

Veks              261               341           71  27% 21% 

Nánd              186               276           39  21% 14% 

Vágar              179               267           35  20% 13% 

Sandoy                 81               127           28  35% 22% 

Í alt/miðal          2.747           4.004        669  24% 17% 
 
Viðm.: Dekningsstig er búpláss/fólkatal 80+ ár. Talið av 80+’arum er beinleiðis framroknað við fólkatalsframrokningini við 
geografiska býtinum av teimum sum vóru 70+ í desember 2024. Tað er sett sum fortreyt at deyðatíttleikin er líka yvir alt landið. 
Metingin av búplássum er grundað á hagtøl frá Hagstovu Føroya um búpláss í 2020, og síðan eru búplássini á Urd løgd afturat.   
Kelda: Hagstova Føroyar og egnar metingar og útrokningar.  

 
Talið av búplássum, sum er nýtt til at rokna dekningsstigið byggir á tøl frá Hagstovu Føroya, 
fyri talið av búplássum í 2020, síðan eru búplássini á Urd løgd afturat. Metingin, at tað eru 
669 búpláss, er møguliga í hægra lagi. Eitt nú eru nøkur fá búpláss niðurløgd í Tórshavnar 
Kommunu, og í summum eldrasamstørvum verður allur kapasiteturin ikki nýttur til fulnar, 
eitt nú vegna starvsfólkatrot.  
 
Í fleiri samstørvum er stórur dentur lagdur á heima- og sjúkrahjálp, umframt 
endurmenning og endurvenjing, sum hevur til endamáls, at gera fólk meira sjálvbjargin og 
útseta tørvin á búplássi. Hetta kann dekka ein part av tørvinum á búplássum. Tó er okkurt 
mark fyri, hvussu fá búpláss kunnu verða til eldri borgarar, uttan at tænastan í økinum 
minkar, tí tað er altíð ein ávísur partur av teimum heilt gomlu, eitt nú demens sjúk, ið hava 
tørv á at búgva á røktarheimum.  
 
Sambært vakstrarforum álitinum um Føroyska KT-vinnu, kann nýggj tøkni verða við til at 
hjálpa fólki at búgva longri í egnum bústaði. Til dømis kunnu KT-tænastur nýtast til at 
minna fólk á at taka heilivág, og tað ber til at nýta sensorar og annað ið heldur eyga við, um 
fólk eru illa fyri ella at hava talgild skýggjasamband við heilsu- og røktarstarvsfólk.  
 
Talva 4.3 gevur dømi um, hvørjar íløgur eldrasamstørvini skulu gerast innan 2035 við 
dekningsstigum á 20%, 25% ella 30%. Talvan vísir, hvør tørvurin á nýggjum búplássum 
verður fyri hvørt eldrasamstarv og tilhoyrandi mettur fíggingartørvur. Fortreytin er, at hvørt 
búpláss kostar umleið 3,7 mió. kr. at byggja. Nýggja røktarheimið, sum Tórshavnar 

kommuna er í gongd við at byggja í Stórubrekku, fer at rúma 64 búfólkum og hevur 
harafturat 16 røktaríbúðir. Harumframt verður pláss fyri 50 á dagtilboði. Samlaði 
kostnaðurin fyri røktarheimið, sum eisini umfatar stórkøk og vaskarí, er mettur at vera eini 
300 mió. kr. við MVG (Kommunurnar fáa 75% av MVG endurgoldið frá landinum). 
Kostnaðurin fyri hvørt búplass íroknað røktaríbúðirnar liggur á umleið 3,7 mió. kr. Møguliga 
er ikki neyðugt at øll eldrasamstørvini byggja so stórt við somu umstøðum og tí kann 
kostnaðurin fyri hvørt búpláss vera eitt sindur yvirmettur, men hinvegin er vanligt at 
kostnaðurin fyri hvørja bygda eind verður lægri jú fleiri eindir eru.  
 
Um dekningsstigið skal haldast umleið á sama stigi, sum tað er í dag (25%), er tørvur á at 
byggja 332 búpláss komandi 10 árini. Ymiskt er, hvussu tørvurin er kring landið, tí 
dekningsstigini eru ymisk í dag. Um bygnaðurin á økinum í framtíðini verður eins og hann 
er í dag, so verður fíggingartørvurin 1,2 milliardir krónur í 2035, við tí fortreyt, at hvørt 
búpláss kostar 3,7 mió. kr. at byggja. Her skal viðmerkjast, at byggingin av nýggja 
røktarheiminum í Tórshavn ikki er tikin við í metingina. 
 
Talva 4.3 Tørvur á nýggjum búplássum og fígging í 2035 til ávís dekningsstig  

Tørvur á nýggjum búplássum Fíggingartørvur (mió. kr) 

 Dekningsstig 20% 25% 30% 20% 25% 30% 

TK                 68               147               226               256               552               848  

NBH                 13                  38                  62                  50               142               233  

Roðin                  24                  48                    89               179  

Suðuroy                 21                  43                  66                  79               163               247  

Veks                  14                  31                    53               117  

Nánd                 16                  30                  44                  60               112               164  

Vágar                 18                  32                  45                  69               119               169  

Sandoy                     4                  10                    14                  38  

Í alt              132               332               532               494           1.245           1.996  
 
Viðm.: Fyrsti teigur vísur hvussu nógv fleiri búpláss tørvur er á um prosentvísa forholdið skal vera galdandi í 2035 til tilhoyrandi 
framskrivaða fólkatalið yvir 80 ár í geografiska økinum. Íløgukostnaðurin fyri hvørt búpláss er umleið 3,7 mió. kr.   
Kelda: Hagstova Føroyar og egnar metingar. 

 
Talva 4.3 vísir, at tørvurin á nýggjum búplássum kann liggja millum 132 og 532 treytað av, 
hvat dekningsstigið verður. Tilhoyrandi íløgukostnaðir liggja millum 500 mió. kr. og 2 mia. 
kr. Hugsaðu dømini vísa á stórar munir á íløgutørvinum á eldraøkinum.  

Íløgur á eldraøkinum 
Neyðugt er at gera íløgur sum lækka eindarkostnaðin 
Sambært haldførisgreiningini hjá Búskaparráðnum frá januar 2024 er fíggjarpolitikkurin 
ikki haldførur. Av tí, at broytta aldurssamansetingin í framtíðini fer at leggja trýst á 
útreiðslurnar til eldrarøkt hjá kommunum, liggur ein partur av haldførisavbjóðingini hjá 
kommununum. Búskaparráðið gjørdi í haldførisgreiningini eina viðkvæmisgreining, sum 
vísti, hvussu nógv tað bøtir um haldførisávísan at lækka einstaklingaútreiðslurnar til 
eldrarøkt við 20% komandi 40 árini. Úrslitið av kanningini vísti, at tað bøtti um 
haldførisávísan við einum prosentstigi. Ein effektivisering av eldraøkinum, sum hevur við 
sær, at útreiðslurnar til eldrarøkt fyri hvønn pensjónist lækka, bøtur sostatt væl uppá 
haldførisavbjóðingina. Kommunurnar eiga tí at raðfesta íløgur, sum lækka útreiðslurnar til 
eldrarøkt fyri hvønn pensjónist. 
 
Verður hugt nærri at, hvørjar kommunalar íløgur eru gjørdar seinastu árini, sæst á mynd 
4.2 at einans 5% av samlaðu kapitalútreiðslunum eru farnar til eldraøkið í tíðarskeiðinum 
2019 – 2023. Um hugt verður 10 ár aftur í tíð, eru kapitalútreiðslurnar til eldraøkið 
somuleiðis í miðal 5% av samlaðu kapitalútreiðslunum. Síðan eldraøkið bleiv flutt til 
kommunurnar at umsita eru tað sostatt ikki gjørdar stórvegis íløgur í eldraøkið, ið kundi 
gjørt raksturin meira skynsaman. Einasta kommunan, ið hevur gjørt nakra stóra íløgu í 
eldraøkið hetta tíðarskeiðið, er Tórshavnar kommuna, sum hevur bygt umlættingar- og 
endurmenningardepilin Urd, ið varð tikin í nýtslu í 2021. 
 
Mynd 4.2 Kommunalar íløgur til eldraøkið og aðrar íløgur 2019-2023 (COFOG) 

 
Kelda: Landsbanki Føroya  og egnar útrokningar. 

 
Eldraøkið var ymiskt útbygt, tá tað varð flutt út til kommunurnar. Ein av orsøkunum til, at 
summi samstørv og kommunur ikki hava gjørt íløgur í eldraøkið, er, at samstørvini yvirtóku 
ein yvirkapasitet á økinum. Tað vil siga, at tað í summum økjum vóru fleiri búpláss, enn 

tørvur var á. Tað hevur tikið tíð, áðrenn kapasiteturin er komin at mørkum, og neyðugt 
verður at útbyggja. Tað kann tó undra, at kommunurnar ikki hava lagt upp fyri, at neyðugt 
er at gera íløgur í eldraøkið, tí tað kemur ikki dátt við, at talið av eldri borgarum veksur nógv 
komandi árini. Møguliga er tað ein fatan í kommunum um, at kommunur ikki kunnu leggja 
pengar til síðis og tí hava trupult við at halda skilagóða planlegging av sínum íløguvirksemi. 
Síðan verandi kommunustýrislóg kom í gildi 1. januar 2001, er eingin lógarkravd avmarking 
fyri, at kommunur kunnu leggja pengar til síðis. Tað merkir, at kommunurnar hava frælsi at 
spara upp til framtíðar íløgur.  
 
Íløgur í eldraøkið eru eisini neyðugar, uttan at talan er um útbygging. Íløgur í størri eindir, ið 
koma ístaðin fyri smá sambýlir og røktarheim, kunnu vera neyðug fyri at arbeiðsmegin 
verður gagnnýtt meira skynsamt og rakstrarkostnaðurin fyri hvørja eind lækkar. Til dømis 
byggir Tórshavnar kommuna nýtt røktarheim á Stórubrekku. Tá tað verður liðugt hevur 
Tórshavnar kommuna ætlanir um at niðurleggja Ellisheimið og tvey onnur smærri sambýli. 
Búplássini vera 22 fleiri, men raksturin verður effektivari, við at samla fleiri búpláss og 
funktiónir á einum stað.    
 
Frágreiðingin ‘Í góðum hondum’ frá á vári 2022 vísir á, at bústovnar í føroysku 
vælferðarskipanini eru rættiliga smáir samanborið við londini rundanum okkum, og 
neyðugt er at kanna, hvussu raksturin kann gerast meira skynsamur. Frágreiðingin vísir 
millum annað á, at Kommunernes Landsforening í Danmark viðmælir stovnar við 30 til 60 
búplássum fyri at starvsfólkaraksturin skal verða skynsamur. 
 
Talva  4.4 Talið av búplássum á røktarheimum og sambýlum 

 Tal av røktarheimum og sambýlum 

51-70 búpláss 2 

41-50 búpláss 1 

31-40 búpláss 4 

21-30 búpláss 5 

11-20 búpláss 8 

7-10 búpláss 10 
 
Kelda: Í góðum hondum, 2022 
 
Í Føroyum hava heili 23 av 30 røktarheimum og sambýlum færri enn 30 búpláss, og 10 
hava enntá 10 og færri búpláss, sí talvu 4.4. Tað er eyðsæð, at við fáum búplássum fyri 
hvørt røktarheim, verða normeringarnar lutfalsliga høgar og sostatt gerst raksturin fyri 
hvørt búpláss dýrari.  
 
Frágreiðingin ‘Í góðum hondum’  mælir til, at búeindir í framtíðini helst hava 24 búpláss, 
og í minsta lagi 16 búpláss fyri hvørja búeind, fyri at vera rakstrarliga skynsamar. 15 av 
teimum 30 stovnunum á eldraøkinum høvdu 15 og færri búpláss.  

Stakdømi: Lækking av eindarkostnaði fyri vanliga røkt 
Roðin hevur gjørt eitt yvirlit yvir trý røktar- og ellisheim í teirra samstarvi og tikið tað sum fevnir um 
vanliga røkt* burturúr, fyri at kunna samanbera kostnaðin av tænastunum á hesum trimum røktar- 
og ellisheimum. Stórur munur er á kostnaðinum fyri hvørt búpláss og greiður samanhangur er 
ímillum, hvussu stórur bústovnurin er og kostnaðin fyri hvørt búpláss. 
 
Heim           Búpláss  Kostnaður fyri hvørt búpláss 
Bústovnur A  44  605.000 
Bústovnur B  16  685.000 
Bústovnur D  10  818.000 
 
Minsti bústovnurin, Bústovnur D, hevur 10 búpláss og kostar umleið 818.000 kr. um árið at reka fyri 
hvørt búpláss. Tað vil siga, at minsti bústovnurin kostar meira enn 200.000 kr. meira um árið at reka 
fyri hvørt búpláss samanborið við Bústovn A. 
   
Roðin vísti á, at um Bústovnur D verður víðkaður við 6 plássum aftrat, so kom kostnaðurin allarhelst 
niður á tær á leið 685.000 kr. fyri hvørt búpláss eins og Bústovnur B. Ein niðurskurður á umleið 16%. 
Orsøkin er, at nýtslan av starvsfólkunum verður meira effektiv. Eisini vísti Roðin á, at ein av størstu 
avbjóðingunum fyri framman liggur á demensøkinum. Tað krevur meira at taka sær av fólki við 
demens, enn vanliga røkt*. Miðalkostnaðurin fyri hvørt demenspláss var á leið 721.000 kr. í 2025 og 
mettur at verða 750.000 kr. í 2026.    
 
*Vanlig røkt er so at siga øll røkt, tó ikki røkt av fólki við demens, tí henda røktin er meira kostnaðarmikil.  

 
Rakstrarútreiðslurnar skula skiljast í samanhangi við íløgutørvin á eldraøkinum, tí tað er 
ikki einans íløgufíggingin av at byggja nýggj búpláss, sum er kostnaðarmikil, tað er eisini 
raksturin av teimum eyka búplássum, sum netto kunnu liggja á leið 500.000 pr. búpláss 
um árið, tá egingjøld fyri búpláss eru trekt frá, um tað verður rikið skynsamt. Í 
stakdøminum omanfyri kann hugsast, at um Bústovnur A verður útbygdur soleiðis at hann 
yvirtekur plássini á bæði bústovni B og D, er sparingin fyri hvørt búpláss ávikavist 12% og 
26% um árið. Í rundum tølum hevði samlaði kostnaðurin av nevndu plássunum á 
bústovnunum farið úr 46 mió. kr. til 42 mió. kr., ið er ein lækking á 4 mió. árliga.   
 
Greitt verður eisini frá í frágreiðingini ‘Í góðum honum’, at ein búformur millum egin hús og 
røktarheim manglar í Føroyum (Fylgiskjal D greiðir nærri frá ymsu búformunum á 
eldraøkinum). Tá ið fólk ikki longur megna at verða í egnum húsum, er eingin annar 
valmøguleiki enn eldrasambýli ella røktarheim, ið eru dýr í rakstri. Stakdømi omanfyri vísti, 
at eitt røktarbúpláss á einum stórum røktarheimi kostar yvir hálva millión um árið. Í 
frágreiðingini  verður tí mælt til, at útbygging av eldraøkinum í nógv størri mun skal fevna 
um eldrabústaðir, tí hesin búformur kann í summum førum útseta tørvin á sambýlis- og 
røktarheimsbúplássi. Eldrabústaðir kunnu eitt nú gera heima- og sjúkratænastuna meira 
effektiva, tí minni tíð fer til flutning. Harumframt kann ein búformur millum egin hús og 
røktarheim lætta um trýstið á bíðilistum til røktar- og ellisheimspláss og harvið um trýstið 
á kommunukassarnar í framtíðini, tí búformurin er bíligari í rakstri, enn til dømis 
røktarheim.  

Raksturin av eldraøkinum 
Kommunurnar fíggja sjálvar ein part av eldraøkinum við øðrum kommunalum inntøkum 
Mynd 4.3 vísir samlaðu rakstar- og flytingarútreiðslur á eldraøkinum frá 2015 til 2024. 
Virksemið á eldraøkinum fevnir um heima- og sjúkrarøkt, røktarheim og eldrasambýli, 
bæði fyri fastbúgvandi og umlætting, umframt endurmenning, endurvenjing, dagtilhald 
v.m. Eldraøkið er sostatt eitt rakstrar- og ikki minst starvsfólkatungt økið. 
 
Mynd 4.3 Rakstrar og flytingarútreiðslur á eldraøkinum, 2015 - 2024 

 
Kelda: Landsbanki Føroya, Gjaldstovan og egnar útrokningar. Seinast dagført: 08.08.2025 
 
Á myndini sæst, at útreiðslurnar vaksa á hvørjum ári, og vóru 470 mió. kr. í 2015 og 760 
mió. kr. í 2024. Tað eru serliga lønarútreiðslurnar, sum eru vaksnar nógv í hesum 
tíðarskeiðinum. Lønir er nógv tann størsti rakstrarposturin. Í 2024 vóru næstan 85% av 
samlaðu rakstrar- og flytingaútreiðslunum lønir.3  
 
Kommunalu inntøkurnar frá skattinum av eftirlønarinngjøldum vóru í 2024 slakar 570 mió. 
kr. og flytingin til kommunurnar fyri DIS og FAS inntøkunum og øðrum serskipanum var 
góðar 100 mió. kr. Hetta bendir á, at kommunurnar sjálvar fíggja eldraøkið við eini 100 mió. 
kr. við øðrum kommunalum inntøkum.  
 
Fíggingarleisturin ikki haldgóður í longdini 
Nýhugsan av eldraøkinum er neyðug fyri at venda negativu útreiðslugongdini. 
Eldrasamstørvini hava ikki øll somu fíggjarligu orkuna til at lyfta uppgávuna; hvørki til at 
reka ella at gera neyðugu íløgurnar í eldraøkið. Búskaparáðið vísti í 2016 á, at ein stórur 
trupulleiki við fíggingarleistinum av eldraøkinum er, at útreiðslutørvurin á eldraøkinum ikki 
er tengdur at, hvussu stórar inntøkurnar frá skattingini av eftirlønarinngjøldum eru4.  
 
Inntøkurnar frá eftirlønarinngjøldum eru vaksnar yvir 120% síðan 2015. Sama tíðarskeið 
er talið av 80+ ára gomlum vaksið nærum 30%. Orsøkirnar til, at inntøkurnar eru vaksnar 
nógv, eru millum annað at samlaða starvsfólkatalið í Føroyum er vaksið, at stórar 
lønarhækkingar hava verið og at eftirlønarprosentið er vaksið 1 prosentstig um árið.  

Frameftir verður gongdin øvugt. Sambært fólkatalsframrokningini væntast talið av fólki í 
arbeiðsførum aldri at standa í stað komandi 10 árini (sí eisini mynd 5.8 á síðu 40) meðan 
talið av 80+ára gomlum fer at vaksa umleið 4% um árið sama tíðarskeið. Um útreiðslurnar 
til eldraøkið vaksa við talinum av 80+ ára gomlum, fara tær at vaksa skjótari, enn 
inntøkurnar av eftirlønarinngjøldunum og tá fara kommunurnar í størri mun at merkja, at 
tað fer at sansa at. Í dag brúka kommunurnar umleið 100 mió. kr. av øðrum inntøkum at 
fíggja eldraøkið.  
 
Mynd 4.4 Lønargjaldingar í Føroyum og skattainntøkur av eftirlønarinngjøldum 
Index 2015=100 

 
Kelda: Hagstova Føroya, Gjaldstovan og egnar útrokningar 
 
Longu í 2017 vísti skattanýskipanarnevndin á, at verandi fíggingarleistur av eldraøkinum 
helst ikki er fíggjarliga haldførur. Skattanevndin kom tá við tilmæli um at broyta verandi 
skipan. Tilmælið hjá skattanevndini var, at kommunurnar skuldu hava eitt endurgjald, ella 
eina sokallaða blokkveiting, fyri at reka eldraøkið. Blokkveitingin skuldi vera ein ávís 
upphædd fyri hvønn borgara, sum er 67 ár og eldri í kommununi. Skattanevndin mælti til, 
at upphæddin í fyrstu syftu skuldi verið ásett í samráðing millum land og kommunur, og 
svara til veruliga kostnaðin at reka eldraøkið. Síðan átti upphæddin á hvørjum árið verið 
javnað við talinum av íbúgvum eldri enn 67 ár og lønarhækkingini hjá røktarstarvsfólki.  
 
Sambært Kommunufelagnum er verandi fíggingarleistur, við vaksandi undirskotinum sum 
skal fíggjast av øðrum kommunalum inntøkum, ikki nøkur skilagóð loysn. Aldursbýtið og 
inntøkugrundarlagið í kommununum alt ov ymiskt. Neyðugt er tí, at landið kemur við eini 
loysn, sum kann tryggja eina haldgóða fígging av eldraøkinum. 
 
Tað er ymiskt kring landið, hvussu nógvir eldri borgarar búgva í einum øki 
Tað er ymiskt kring landið, hvussu nógvir eldri borgarar búgva í einum øki, og hvussu stórur 
partur av borgarunum í økinum eru í arbeiðsførum aldri. Skattaprosentini í kommununum 
eru eisini ymisk og liggja ímillum 16% og 21,5%. Skattainntøkurnar, sum eisini fíggja ein 
part av eldraøkinum, hava sjálvsagt týdning fyri, hvussu væl einstøku kommunurnar og 
eldrasamstørvini kunnu lyfta uppgávuna at veita eldra- og røktartænastur og aðrar 
kommunalar uppgávur. 

Mynd 4.5 Lutfall millum 16 – 67 og 80+ ára gomul skift á eldrasamstarv 

Kelda: Hagstova Føroya 
 
Mynd 4.5 vísir hvussu nógv fólk eru í arbeiðsførum aldri (16 – 67 ára gomul) fyri hvønn 
íbúgva, sum eru 80+ ára gamal. Jú hægri lutfallið er, jú fleiri fólk eru til at gjalda skatt í 
samstarvinum fyri hvønn 80+ ára gamlan, og tess betri fíggjarliga fyri er eldrasamstarvið til 
at taka sær av teimum, sum hava tørv á røkt. Tórshavn hevur flest fólk í arbeiðsførum aldri 
fyri hvønn 80+ ára gamlan og Suðuroyggin er ringast fyri. Her skal eisini havast í huga, at 
miðalaldurin av íbúgvunum í Suðuroy og Sandoy er fýra til fimm ár hægri samanborið við 
t.d. Eysturoynna ella Vágar. Tí kann sigast, at komandi avbjóðingar við vaksandi talinum av 
eldri fólki fara at merkjast skjótari í Suðuroy og Sandoy, enn til dømis á Eysturoynni.  
 
Síðstu 20 árini er talið av fólki í arbeiðsførum aldri í Tórshavnar kommunu økt við 20% 
samanborið við 6% í restina av landinum5. Gongdin við áhaldandi býargerð (urbanisering) 
fer sannlíkt at halda áfram, sum eisini er mynstrið í grannalondum okkara.  
 
Mynd 4.6 Inntøkur fyri hvønn 80+ ára gamlan íbúgva býtt á eldrasamstarv 2024 

Viðm.: Fólkatal desember 2024, inntøkurnar dagførdar 15. september 2025. Aðrar inntøkur eru: kommunuskattur, felagsskattur 
og flyting vegna DIS, FAS, og frádráttir. Kelda: Gjaldstovan, Hagstova Føroya og egnar útrokningar 

 
Mynd 4.6 vísir inntøkurnar í 2024 frá kommunuskatti, felagsskatti, flyting vegna DIS, FAS 
og frádráttir (reyðu stabbarnir) og skatting av eftirlønarinngjøldum (gráu stabbarnir) hjá 
kommunum í ymsu eldrasamstørvunum, býtt við talið av borgarum omanfyri 80 ár í 
økinum. Myndin vísir, at inntøkurnar fyri hvønn íbúgva, sum er 80 ár og eldri eru lægst í 
Suðuroy, Sandoy og Veks, meðan inntøkurnar eru hægst í Nánd. Hetta bendir á, at 
kommunurnar hava ymsar fortreytir at reka eldraøkið. 

Á talvu 4.5 sæst, hvussu stórur partur av samlaðu inntøkunum hjá kommunum í ymsu 
eldrasamstørvunum stava frá annaðhvørt kommunuskatti, felagsskatti, flyting vegna DIS, 
FAS og frádráttir ella flyting av skatti av eftirlønarinngjøldum. Á talvuni sæst, at skatturin av 
eftirlønargjøldum er ein lutfalsliga stórur partur av samlaðu inntøkunum í Suðuroy (22%) 
og Sandoy (28%). Havast skal í huga, at Sandoyggin fær 30% omaná sín lutfalsliga part av 
inntøkunum av skattingum frá eftirlønarinngjøldum, ið annars verður býttur millum 
kommunurnar útfrá talinum av íbúgvum sum eru omanfyri 67 ár. Tað vil siga, at Sandoyggin 
fær 1,3 kr. fyri hvønn íbúgva sum er 67 og eldri, meðan hinar kommunurnar fáa 1 kr. fyri 
hvønn íbúgva sum eru 67 ár og eldri. Samstundis er felagsskatturin einans 2% av 
inntøkunum í Sandoy, ið er lægst í landinum. Nánd og Roðin hava lutfalsliga stórar inntøkur 
frá felagsskatti og eru hesar inntøkur annaðhvørt 13% og 11% av samlaðu inntøkunum í 
kommunum í hesum samstørvunum. 
 
Talva 4.5 Býti av ávísum inntøkusløgum hjá kommunum býtt á eldrasamstarv 2024 
 

(í %) 
Kommunu-

skattur 
Skattur av eftirlønar-

inngjøldum 
Felagsskattur Flyting vegna 

DIS vm. 

Tórshavn 77 15 5 3 

NBH 74 16 7 3 

Roðin 73 14 10 2 

Suðuroy 68 23 5 5 

Veks 74 17 5 4 

Nánd 70 15 12 3 

Vágur 73 17 6 4 

Sandoy 62 29 4 5 
 
Viðm.: Inntøkurnar dagførdar 15. september 2025. Kelda: Gjaldstovan og egnar útrokningar 

 
Talvan gevur eina ábending um, at avbjóðingin av at bera raksturin av kommunalu 
skyldunum í framtíðini fer at raka eldrasamstørvini ymiskt. Meðan kommunur í summum 
eldrasamstørvum hava lutfalsliga stórar inntøkur frá øðrum keldum, enn skattinum av 
eftirlønargjøldum, er tað truplari hjá eitt nú kommunum í Suðuroy og Sandoy at gera 
raðfestingar, tá ið hesi økið hava lutfalsliga lítið av øðrum inntøkum. Tað merkir, at 
kommunurnar í hesum báðum eldrasamstørvunum, helst fyrr enn aðrar kommunur, fara 
merkja at tað fer at sansa at í kommunukassunum, tá ið inntøkurnar frá 
eftirlønarinngjøldum ikki fara at vaksa í sama mun sum áður. Lógin um heimatænastu, 
eldrarøkt v.m. staðfestur bert, at kommunurnar skulu veita tænastur, men sjálvt 
tænastustigið er tengt at fíggjarligu kørmunum hjá einstøku kommununi. Tænastustigið og 
ymsu tilboðini eru tískil ikki eins tvørturum kommunurnar6. Munurin í  
inntøkugrundarlagnum hjá kommunum kann í ringasta føri merkja, at tænastustigið av 
eldrarøkt verður ymiskt kring landið. Um eldraøkið í framtíðini skal liggja hjá kommunum 
og ynskiligt er at hava sama tænastustig kring landið, er neyðugt at endurskoða fíggingina.  

Rásarúmið til komandi íløgur 
Stórur munur á fíggjarorkuni hjá kommununum at gera íløgur 
Kommunurnar kunnu millum annað fíggja sínar íløgur av rakstraravlopinum, tað vil siga 
burturav tí, sum er eftir, tá ið allur rakstur, íroknað rentur, er goldin. Kommunurnar kunnu 
taka lán upp til eitt skuldarmark (fyrr. nevnt álíkning), sum verður roknað eftir einum 
skattastigi á 23%. Skuldarmarkið er samlaða upphæddin av øllum inntøkunum frá 
kommunuskattinum, skatting av eftirlønarinngjøldum og flytingin vegna FAS, DIS o.s.fr. 
Felagsskatturin verður ikki roknaður við í grundarlagið fyri skuldarmarkinum. 
 
Mynd 4.7 Kommunuskuld í % av skuldarmarkinum, 2024  

 
Kelda: Gjaldstovan 

Mynd 4.7 vísir kommunuskuldina í prosent (skuldarlutfall) av skuldarmarkinum í 2024. 
Myndin er sett  upp eftir støddini á eldrasamstarvinum og eftir stødd av skuldarlutfallinum. 
Tað skal geva eina ábending um, hvør kommuna í ymsu eldrasamstørvunum, hevur nógva 
skuld og ikki. Á myndini sæst, at nógv tær flestu kommunurnar hava skuld, og at summar 
hava munandi størri skuld enn aðrar. Til dømis hevur Klaksvíkar kommuna eina nettoskuld 
á 381 mió kr., sum svarar til 103% av eini álíkning. Fugloyar kommuna hevur hinvegin onga 
skuld, men eina ogn á 3 mió kr. (85% av inntøkumarkinum). Tvs. um Fugloyar kommuna 
brúkar ognina á 3 mió. kr. og tekur lán upp til skuldarmarkið, sum er á leið 4 mió. kr. hevur 
kommunan eitt rásarúm á 7 mió. kr., sí eisini talvu 4.6. 
 
Hesi bæði dømini vísa, at tað er sera stórur munur á skuldarlutfallinum og á sjálvari 
støddini á skuldini ella ognini hjá ymsu kommununum. Mynd 4.7 vísir harumframt, at 
kommunurnar eru ymiskt fyri fíggjarliga í einstøku eldrasamstørvunum, og at tær tí ikki 
allar hava sama møguleika fyri at læna, um eldrasamstørvini skulu gera íløgur tvørturum 
kommunurnar.   
 
Talva 4.6 vísir bruttoinntøkur, rakstraravlop og skuldarrásarúm fyri hvørja kommunu býtt 
eftir stødd á eldrasamstarvi. Skuldarrásarúmið vísir, hvussu nógv ein kommuna kann lána, 
áðrenn hon røkkur skuldarmarkinum. Yvirskipað vísir talva 4.6, hvussu stórur munur er á 
fíggjarliga rásarúminum hjá eldrasamstørvunum.  
 
Tórshavnar kommuna er tann kommunan, ið hevur sterkastu fíggjarligu orkuna til at gera 
stórar íløgur á eldraøkinum samanborið við hini eldrasamstørvini. Talva 4.6 vísir at 
Tórshavnar kommuna hevði eitt rakstraravlop á 325 mió. kr í 2024, sum eitt nú kann 
brúkast til íløgur. Harafturat kann kommunan taka 1,2 mia. kr í láni, áðrenn hon rakar 
skuldarmarkið.  
 
Í talvu 4.6 verður eisini víst á, hvat samlaða rásarúmið er í ársbyrjan 2025 tað er 
rakstraravlopið í 2024 og skuldarrásarúm samlað sæð fyri komandi árið. Verður 
Sandoyggin tikin sum dømi, so hava nærum allar kommunurnar negativ rakstraravlop í 
Sandoy, sum merkir, at raksturin er tyngri enn inntøkur og eingin fíggjarlig orka er til at gera 
íløgur, uttan at tær eru fíggjaðar við láni. Allar kommunurnar tilsamans á Sandoynni kunnu 
læna 56 mió. kr. Kommunurnar kunnu tískil økja um skuldina, men um hasar íløgurnar ikki 
vera brúktar til at fáa raksturin niður, so er tað at leggja stein omaná byrðu, tí 
rentuútreiðslurnar hækka, og harvið verður raksturin uppaftur tyngri.   
 
Um eldrasamstørvini skulu gera stórar íløgur í eldraøkið, er neyðugt, at stóru 
kommunurnar hava fíggjarligu orkuna at lyfta íløguna. Tað sæst tó í talvu 4.6, at tað eru 
júst tær stóru kommunurnar (undantikið Tórshavnar kommuna), ið longu nærkast 
skuldarmarkinum. Tær smáu kommunurnar hava so lágar inntøkur, at tað ger lítlan mun, 
um tær eiga ella skylda nakað ella ikki, tí skulu tær gera stórar íløgur, hava tær ikki 
fíggjarligu orkuna til tað. Tað krevur tí skynsama tvørkommunala tilrættislegging um 
kommunurnar skula megna at raðfesta eldraøkið, tí fíggjarliga orkan setur mørk.  

Talva 4.6 Bruttoinntøkur, rakstraravlop, skuldarrásarúm og skuldarlutfall fyri 
hvørja kommunu býtt eftir stødd á eldrasamstarvi 2024 
 

 Mió. kr.    
Brutto-
inntøkur 

Rakstrar 
úrslit 

Skuldar-
rásarúm 

Skuldar-
lutfall 

Rásarúm 
í 2025 

TK Tórshavn 1.633 325     1.202  24% 1.526 

NBH Klaksvík 392            29   -10  103%         19  

 Hvannasund 26               5             33  -27%         38  

 Viðareiði 22               7             29  -25%         35  

 Kunoy 9               3             14  -29%         16  

  Fugloy 3               0                7  -85%            7  

Roðin Runavík 332            69             34  88%      103  

 Nes 92            11             60  35%         72  

  Sjógv 76            13             44  40%         56  

Suðuroy Tvøroyri 110 14            73  34%         87  

 Vágur 83            11             48  40%         59  

 Hvalba 41               5             26  39%         31  

 Porkeri 18               1             18  8%         19  

 Sumba 17               2             23  -23%         25  

 Hov 6  -0,3                5  15%            5  

  Fámjin 5               1                6  -10%            7  

Veks Sund 118            21             78  34%         99  

 Vestmanna 84            19             96  -14%      115  

 Eiði 44               2             42  14%         44  

  Kvívík 38               3             27  31%         30  

Nánd Fuglafjørður 142            27             52  52%         79  

  Eysturkommuna 146            19             73  51%         91  

Vágar Vágar 139            21             76  46%         97  

  Sørvágur 82            16             63  22%         79  

Sandoy Sandur 36  -2,5             21  40%         18  

 Skopun 30  -4             12  63%            7  

 Skálavík 10  -1,8                8  25%            6  

 Húsavík 6               0             11  -55%         11  

  Skúvoy 2  -0,9                4  -43%            4  

 Í alt 3.744         613      2.173   2.787 
 
Viðm.: Bruttoinntøkur eru uttan løguinntøkur og eru skattir, flytingar og rakstrarinntøkur. Flytingar millum almennar myndugleikar 
eru ikki íroknaðir her. Rásarrúmi í 2024 er samanlegging av rakstraravlopinum og skuldarrásarúminum. 
Kelda: Gjaldstovan og Landsbanki Føroya 

Bygnaðurin á eldraøkinum  
Tørvur á felagskommunalum stovni sum samskipar eldraøkið  
Kommunurnar umsita heimatænastu, eldrarøkt o.a. og hava sambært lógini eisini 
ábyrgdina av eftirlitinum við bústøðum, tænastum og tilboðum. Landsstýrisfólkið í 
almanna- og mentamálum hevur tó evstu ábyrgd av eldraøkinum. Landsstýrisfólkið á 
økinum hevur síðan 2015 havt heimild til at áseta nærri reglur um eftirlit í kunngerð, men 
hevur ikki gjørt tað. Men sum skilst, er eitt uppskot til kunngerð um eftirlit ávegis.   
 
Tá ið eldraøkið varð lagt út til kommunurnar, var talan um eina rammulóg, sum ásetti 
karmarnar, sum kommunurnar skuldu virka undir. Tað vil siga, hvørjar tænastuásetingar 
kommunurnar yvirskipað skulu liva upp til fyri at røkka endamálinum við lógini, 
og hvørjar heimildir og skyldur kommunurnar hava til fígging, rakstur o.a. Ásetingarnar í 
lógini eru sera yvirskipaðar, og leggja upp til, at kommunurnar hava frælsi til at skipa 
virksemið eftir egnum tørvi og førleikum. Eldralógin ásetir m.a., hvørji rættindi eldri 
borgarar hava og hvørjar skyldur kommunurnar hava mótvegis borgarunum. Sambært 
Kommunufelagnum virkar lógin meira sum ein heimildarlóg hjá kommununum til at veita 
tænastur, heldur enn ein áseting um, hvørjar ítøkiligar skyldur og tænastur kommunurnar 
hava mótvegis teimum eldru, ið hava tørv á eldratænastum. Nærum eingi góðskukrøv vera 
sett í lógini, ið tryggja borgarunum eina minstatænastu. 

Eldraøkið varð lagt til kommunurnar uttan at nakað lógarkrav var sett um ein 
felagskommunalan stovn til at taka sær av at samskipa økið. Hetta var hinvegin gjørt í 
sambandi við, at barnaverndarøkið var lagt til kommunurnar í 2005. Tá var ásett í lógini, at 
ein felagskommunalur stovnur, Barnaverndarstovan, skuldi stovnsetast. 
Barnaverndarstovan virkar sum ráðgevi hjá samstørvunum og landsstýrisfólkinum, 
umframt at hon skipar fyri undirvísing, umsiting av felags skipanunum, innsavning og 
umsiting av hagtølum og annað. Barnaverndarstovan gevur út eina árliga ársfrágreiðing, 
við hagtølum og frágreiðingum um gongdina á økinum. Ein líknandi stovnur finst ikki á 
eldraøkinum. Tí er ofta trupult at fáa innlit í, hvat fyriferst á økinum, og hvussu stórur 
vøksturin í virkseminum er. Um hildið verður fast við eldrasamstørvunum í framtíðini, metir 
Búskaparáðið, at tað hevur týdning, at ein samskipandi og ráðgevandi eind er á 
eldraøkinum, sum kann leggja eina yvirskipaða ætlan fyri økið umframt at gera 
ársfrágreiðinga um økið. 

Bygnaðurin á eldraøkinum er ein forðing  
Tórshavnar kommunu sum einasta undantak, so eru øll hini 7 eldraøkini skipað sum 
sokallað javnbjóðis samstørv. Javnbjóðis samstarv inniber, at ovasta leiðslan er eitt stýrið, 
við umboðum fyri allar kommunur. Allir borgarstjórar eru føddir limir í stýrinum og aftrat 
borgarstjóranum koma so enn fleiri umboð alt eftir støddini á kommununi. Útreiðslurnar 
verða fíggjaðar við, at kommunurnar býta útreiðslurnar samsvarandi við talið av borgarum, 
ið eru 67 ár og eldri. Harumframt hava stýrini eisini eina avmarkaða fyrisiting, sum í mestan 
mun tekur sær av tí reint røktarfakliga. Í dag er tað tí bara Tórshavnar kommuna, sum er í 
einari støðu, har tað veruliga ber til at leggja ætlanir fyri framtíðina. Tey hava eina fyrisiting, 
sum tekur sær av økinum út frá avgerðum hjá einum býráðsmeiriluta. Í samstørvunum skal 

hinvegin meiriluti finnast í upp til 7 kommunustýrum, umframt í stýrinum fyri samstarvið. 
Tað er trupult at stýra útreiðslunum, tá ið eingin fíggjarætlan er at fyrihalda seg til. Hetta er 
eitt dømi um, at eldrasamstørv ikki er ein skilagóð loysn til eldraøkið. At so stórur partur av 
eldraøkinum er skipað í samstørv, kann tí gerast ein avbjóðing í framtíðini, tí tørvurin á 
útbyggingum og bygnaðarbroytingum á eldraøkinum er og verður vaksandi. 
 
Stakdømi: Eldrasamstarvið í Suðuroy 
Suðuroyggin er eitt eldrasamstarv. Tað eru 7 kommunur, ið allar skulu hava stýrislimir í 
eldrasamstarvinum, harumframt hava tær báðar kommunurnar sum hava yvir 1000 íbúgvar 1 
stýrislim afturat hvør. Tað vil siga, at tað sita 9 stýrislimir í eldrasamstarvinum í Suðuroynni. Stýrið í 
eldrasamstarvinum í Suðuroynni hava ikki síðani 2017, megnað at gjørt eina fíggjarætlan fyri 
eldrasamstarvið. Higartil hevur tað tí verið soleiðis, at leiðslan í eldrasamstarvinum brúkar tað, sum 
hon metur vera neyðugt. Tá árið er liðugt verður gjørt upp, og síðani verða útreiðslurnar hjá 
samstarvinum býttar út á kommunurnar eftir einum lógarásettum býtislykli. Tað er eyðsæð, at tað er 
trupult at stýra útreiðslunum, um eingin fíggjarætlan er. 
 
Hetta er dømi uppá, at tað at skipa eldraøkið í eldrasamstørv, í sjálvum sær ikki er ein nøktandi loysn. 
Eisini gevur hetta dømi ábending um, at eftirlitið við kommunum frá landsmyndugleikunum ikki er 
nøktandi.  
 
Búskaparráðið vísir á, at tað er neyðugt, at landsmyndugleikin, sum varðar av 
kommunum, er tilvitaður um sína ábyrgd. Landsmyndugleikin eigur at tryggja, at 
tænastustigið á eldraøkinum er og framhaldandi verður javnt kring landið. Neyðugt er 
eisini, at landsmyndugleikin tryggjar, at tað fíggjarliga ber til, eitt nú við at tryggja ein 
skynsaman rakstur á økinum. Í løtuni er tað landsstýrisfólkið í almanna- og mentamálum, 
sum hevur eldraøkið sum málsøki, og landsstýrisfólkið í lógarmálum, sum hevur eftirlit við 
kommununum og kommunalu samstørvunum. Harumframt hevur Fíggjarmálaráðið 
eftirlit við fíggjarligu viðurskiftunum hjá einstøku kommunum, og hesin 
eftirlitsmyndugleikin átti eisini fingið skyldu til at tryggja, at fíggjarætlanirnar hjá 
kommununum taka hædd fyri framtíðar avbjóðingum við vaksandi rakstrarútreiðslum. 
 
Í frágreiðingini ‘Eftirmeting av eldraøkinum’ frá 20217, varð bygnaðurin og samstørvini á 
eldraøkinum viðgjørt. Frágreiðingin vísir á, at royndirnar hjá eldrasamstørvunum eru 
ymiskar, har summi samstørv hava riggað væl, meðan onnur hava haft trupult við at 
samstarva. Fíggjarstøðan, fólkasamansetingin, og onnur viðurskiftir, eru ymiskar fyri 
kommunurnar, og tað hevur týdning fyri raðfestingina av vælferðartænastum og tørvin á 
hesum lokalt. Samstørvini avmarka, sambært eftirmetingini, møguleikan hjá kommunum 
at raðfesta millum vælferðarøkir og aðrar kommunalar uppgávur lokalt. Eftirmetingin vísir 
á, at eldraøkið liggur uttanfyri ræðisøkinum hjá kommunum, og vandi er fyri, at ábyrgdar-
kenslan av økinum tí fánar.  
 
Komandi árini veksur tørvurin á búplássum, og fer tað at økja trýstið til at gera íløgur á 
eldraøkinum. Í eftirmetingini av eldraøkinum verður greitt frá, at hetta kann fremja ósemjur 
millum kommunurnar, eitt nú, tá ið íløgur skulu raðfestast til eldraøkið í øðrum 
kommunum. Eftirmetingin mælir til eina loysn, sum er, at kommunurnar skipa seg í størri 

eindir, soleiðis at betri samsvar verður millum støddina á kommununi og uppgávurnar, ið 
kommunan skal røkja8. Búskaparráðið tekur undir við at kommunurnar skulu leggja saman 
fyri at fáa størri og inntøkusterkari eindir, og eisini fyri at gera kommunuraksturin effektivari. 
Hetta kann tó ikki standa einsamalt, tí tað eru framvegis økir í landinum, ið fara at hava tað 
trupult at reka og fíggja eldraøkið í framtíðini. Verður fíggingin ikki broytt, kemur tað sannlíkt 
at viðføra eitt ójavnt tænastustigið á eldraøkinum kring landið. Fíggingarleisturin má tí 
eisini endurskoðast. Annar møguleiki er at endurskoða, um eldraøkið skal flytast aftur til 
landið. 
 
Samanumtøka 
Vøksturin í talinum av eldri borgarum fer at leggja trýst á tørvin á eldratænastum, bæði 
heimarøkt, endurmenning og endurvenjing umframt tørvin á búplássum. Samstundis fer 
vøksturin í inntøkunum frá skatting av eftirlønarinngjøldum, sum er bulurin av fíggingini av 
eldraøkinum, at hasa av eftir 2026.  Um dekningsstigið (búpláss fyri hvønn íbúgva omanfyri 
80 ár) skal haldast á leið sama støði, sum tað er í dag (25%), er tørvur á at byggja 332 
búpláss komandi 10 árini. Samlað sæð verður fíggingartørvurin 1,2 milliardir krónur við tí 
fortreyt, at hvørt búpláss kostar áleið 3,7 mió. kr. at byggja. Neyðugt verður tí at gera íløgur 
í eitt nú størri røktarheim fyri at nøkta komandi tørvin og fyri at fáa eindarkostnaðin niður 
og gera raksturin skynskamari. Slíkar íløgur kunnu bæði vera í tøkni og bygningar, sum 
stuðla undir skynsamari gagnnýtslu av starvsfólkatilfeinginum til eldrarøkt. Seinastu árini 
eru tó sera fáar íløgur gjørdar í eldraøkið.  
 
Avbjóðingin at bera raksturin og gera neyðugu íløgurnar á eldraøkinum í framtíðini fer at 
raka eldrasamstørvini ymiskt. Meðan Tórshavnar kommuna, sum er nógv tann størsta 
kommunan, hevur stórt rásarúm, er rásarúmið munandi minni hjá hinum báðum stóru 
kommunum, Klaksvík og Runavík, tí tær hava ella eru við at røkka skuldarmarkinum. 
Nógvar kommunur er smáar, og hóast tær kanska ikki hava stóra skuld, so er fíggjarliga 
orkan hjá teimum sera avmarkað, tí inntøkan er lág. 

Bygnaðurin á eldraøkinum við eldrasamstørvum er ikki nøktandi, tí hann ger tað trupult at 
leggja langtíðar ætlanir og gera neyðugar raðfestingar. Búskaparáðið metir tað hevur 
týdning, at ein samskipandi og ráðgevandi eind verður skipað á eldraøkinum, sum kann 
leggja eina yvirskipaða ætlan fyri økið og gera ársfrágreiðingar. Neyðugt er at 
landsmyndugleikin, sum varðar av kommunum og eldraøkinum, er tilvitaður um sína 
ábyrgd. Landsmyndugleikin eigur at tryggja, at tænastustigið á eldraøkinum er og 
framhaldandi verður javnt kring landið. Fíggjarmálaráðið átti at fingið skyldu til at tryggja, 
at fíggjarætlanirnar hjá kommununum taka hædd fyri framtíðar avbjóðingum við vaksandi 
rakstrarútreiðslum. Búskaparráðið mælir til at kommunurnar leggja saman, fyri at fáa 
størri og inntøkusterkari eindir, og eisini fyri at gera kommunuraksturin effektivari. Hetta 
kann tó ikki standa einsamalt, tí tað eru framvegis økir í landinum, ið fara at hava tað 
trupult at reka og fíggja eldraøkið í framtíðini. Verður fíggingin ikki broytt, kemur tað sannlíkt 
at viðføra, at tænastustigið á eldraøkinum verður ójavnt kring landi. Fíggingarleisturin má 
tí eisini endurskoðast. Annar møguleiki er at endurskoða, um eldraøkið skal flytast aftur til 
landið.  

05 
Starvsfólk á eldraøkinum 
 
Ein alsamt størri partur av røktarstarvsfólkunum eru ikki útbúgvin  
Greiningin av starvsfólkunum á eldraøkinum, byggir á umfatandi úttrekk frá 
lønardátuvøruhúsunum hjá Gjaldstovuni, ið lýsir løn, arbeiðsbrøk og onnur 
lønarviðurskifti hjá starvsfólki á eldraøkinum í tíðarskeiðinum 2016 til 20249.  
 
Talið av starvsfólkum innan eldraøkið er vaksið frá 2016 til 2024. Í 2016 varð talið stívliga 
1.040 ársverk (fulltíðarstarvsfólk), meðan tað vóru áleið 1260 ársverk í 2024. Mynd 5.1 vísir 
talið av ársverkum á eldraøkinum býtt á røktarstarvsfólk og onnur starvsfólk, eitt nú 
leiðarar, visitatorar, køksfólk, reingerð, terapeutar osfr. Talið av røktarársverkum er økt við 
150 ársverkum í árunum 2016 - 2024; úr 800 í 2016 upp í 950 í 2024. Talið av øðrum 
starvsfólki er vaksið við umleið 70 ársverkum í árunum frá 2016 til 2024. Ein av orsøkunum 
at talið av øðrum starvsfólkið er vaksið, er at talið av eitt nú fysio- og ergoterapeutum er 
vaksið. Sum nevnt omanfyri, eru fleiri av eldrasamstørvunum  farin at  leggja meira dent á 
endurmenning og endurvenjing, fyri at útseta tørvin á búplássum.  
 
Mynd 5.1 Talið av ársverkum á eldraøkinum, 2016 - 2024 

 
Viðm.: Røktarstarvsfólkini eru heilsuhjálparar, heimahjálparar, heilsurøktarar, sjúkrarøktarfrøðingar og sjúkrarøktarfrøðilesandi. 
Røktarstarvsfólkini eru bólkaði eftir starvslýsing og ikki bert sáttmála, sum m.a. merkir, at sjúkrarøktarfrøðingar og heilsurøktarar, 
sum eru leiðarar ella visitatorar, ikki eru bólkaði sum røktarstarvsfólk.  
Kelda: Gjaldstovan og Búskaparráðið. 

 
Røktarstarvsfólkini eru heimahjálparar, heilsuhjálparar, heilsurøktarar, sjúkrarøktar-
frøðingar og sjúkrarøktarfrøðilesandi. Longdin á útbúgvingini hjá sjúkrarøktarfrøðingum er 
42 mánaðir, meðan heilsurøktarar hava eina útbúgving á 22 mánaðir og heilsuhjálparar á 
15 mánaðir. Heimahjálparar eru ófaklærdir, sí talvu 5.1.  
 
Tað er stórur munur á hvørjar røktaruppgávur ymsu starvsbólkarnir hava loyvi til at røkja. 
Heimahjálpararnir hava loyvi til at røkja fægst røktaruppgávur. Heilsuhjálpararnir kunnu 
loysa nakrar uppgávur afturat í mun til heimahjálparan, sum hava við persónliga røkt og 

umsorgan at gera. Heilsurøktarin er hinvegin útbúgvin í likamligari og sálarligari sjúkrarøkt, 
og kunnu tí røkja nógvar uppgávur innan sjúkrarøkt. Summar uppgávur kunnu einans 
sjúkrarøktarfrøðingar útinna. Tað kann ikki útilokast, at tørvurin á útbúnum starvsfólkum, 
sum kunnu veita sjúkrarøkt, fer at vaksa í framtíðini, og ikki bara røktarstarvsfólk sum heild. 
 
      Talva 5.1 Útbúgving á røktarstarvsfólki 

 
Á mynd 5.2 sæst, at talið av heimahjálparum er vaksið í árunum 2016 til 2024, meðan talið 
av heilsurøktarum, heilsuhjálparum og sjúkrarøktarfrøðingum nærum hevur staðið í stað. 
Í 2016 taldu heimahjálparar sløk 200 ársverk, meðan tey í 2024 vóru nærum 350 ársverk. 
Meðan heilsuhjálparar og heilsurøktarar eru útbúgvin innan røkt, eru heimahjálpararnir 
ikki útbúnir innan økið. Gongdin seinastu árini hevur sostatt verið, at ein alsamt størri 
partur av røktarstarvsfólkunum ikki eru útbúgvin til at røkja uppgávuna  
 
Mynd 5.2 Røktarársverk á eldraøkinum, 2016 - 2024 

 
Kelda: Gjaldstovan og Búskaparráðið. Á myndunum niðanfyri eru sjúkrarøktarfrøði lesandi ikki við, tí at tey eru so fá í talið.  

 
Býtið millum ymsu sløgini av røktarstarvsfólkum er ymisk fyri eldrasamstørvini. Á mynd 5.3 
sæst, at tað sum heild er ein størri partur av starvsfólkunum, sum eru heimahjálparar í 
2024, samanborið við í 2016 (grønu stabbarnir). Ein stórur partur av røktarstarvsfólkunum 
í Suðuroynni er útlærd sum heilsurøktari samanborið við restini av landinum, bæði í 2016 
og í 2024 (reyðu stabbarnir).  

Í restini av landinum er lutfalsligi parturin av røktarstarvsfólkunum, sum eru 
heimahjálparar, øktur í 2024 samanborið við í 2016. Henda gongdin bendir á, at tað er 
trupult at útvega heilsuhjálparar og heilsurøktarar, og orsøkirnar kunnu vera fleiri; eitt nú 
staðseting av útbúgvingini, lønarviðurskifti, arbeiðstreytir ella annað.  
 
Mynd 5.3 Býtið millum starvsfólkasløgini innan røktarstarvsfólk (ársverk) 
2016 og 2024 

 

 
Kelda: Gjaldstovan og Búskaparráðið 
 
Í Suðuroyar bú- og heimatænastu eru færri heimahjálparar, enn í restini av landinum. 
Nærum 80% av røktarársverkunum í Suðuroyar bú- og heimatænastu eru antin útlærdir 
heilsuhjálparar ella heilsurøktarar. Gongdin í samansetingini av røktarstarvsfólkunum í 
Suðuroynni samanborið við restina av landinum ber brá av, at staðsetingin av 
heilsuskúlanum í størsta mun er ein fyrimunur fyri útbúgvingarstøðið hjá 
røktarstarvsfólkinum í Suðuroynni, meðan gongdin vendir skeiva vegin fyri restina av 
landinum. Neyðugt er at betra útbúgvingarmøguleikarnar at gerast heilsuhjálpari og 
heilsurøktari. Sum nú er tykist útbúgvingarstovnurin einans at nøkta tørvin í Suðuroy, men 
ikki í restina av landinum, har stórt trot er á útbúnum røktarstarvsbólkum.  
 
Mynd 5.4 vísir, at heilsuhjálpararnir og heilsurøktararnir eru eldri, enn heimahjálpararnir og 
sjúkrarøktarfrøðingarnir. 40% av heilsurøktarunum og heilsuhjálparunum eru 57 ár og 
eldri, og tað vil siga, at antin eru tey pensjónistar, ella røkka tey pensjónsaldur komandi 10 
árini. Ein vaksandi partur av heimahjálparunum eru hinvegin ung. Í 2024 vóru 35% av 
heimahjálparunum 17 - 26 ára gomul. Aldurssamansetingin hjá sjúkrarøktarfrøðingunum 
er meira jøvn. 

Mynd 5.4 Aldurssamansetingin á røktarstarvsfólkum, 2016 og 2024 

 

 
Kelda: Gjaldstovan og Búskaparráðið 
 
Miðalaldurin hjá starvsfólkunum í røktini á eldraøkinum var í 2024 áleið tann sami sum í 
2016 fyri teir flestu starvsfólkabólkarnar, sí talvu 5.2. Tað er bert hjá heimahjálparunum, 
at tað hevur verið ein týðandi broyting í miðalaldrinum, samanborið við 2016. Í 2016 varð 
miðalaldurin á heimahjálparunum 50 ár, meðan hann í 2024 var 40 ár. Hetta stavar frá, at 
tað eru alsamt fleiri ung, sum arbeiða sum heimahjálparar á eldraøkinum.  
 
Fleiri av teimum ungu heimahjálparunum eru sambært eldrasamstørvunum, 
miðnámsnæmingar, sum arbeiða í vikuskiftum ella eftir skúlatíð, fólk, sum júst eru liðug 
við miðnám og ung sum arbeiða sum avloysarar í summarferiuni. Hetta kann merkja, at 
útskiftingin á hesum starvsfólkunum er lutfalsliga stór, tí tey ungu eitt nú fara víðari at 
nema sær eina útbúgving. 
 
Talva 5.2 Miðalaldurin á røktarársverkunum 2016 og 2024 

Ár  Sjúkrarøktarfrøðingur Heilsurøktari Heilsuhjálpari Heimahjálpari 

2016 48 ár 51 ár  51 ár 50 ár  

2024 47 ár 51 ár  52 ár 40 ár  
 
Kelda: Gjaldstovan og Búskaparráðið 

Starvsfólkini á eldraøkinum eru í stóran mun kvinnur 
Starvsfólkini á eldraøkinum eru mest sum allar kvinnur, sí mynd 5.5. 97% av 
røktarstarvsfólkunum eru kvinnur og 3% menn. Onnur starvsfólk, til dømis leiðarar, 
visitatorar, køksfólk, reingerð, terapeutar osfr. eru býtt soleiðis, at 87% av teimum eru 
kvinnur og 13% menn. Eingin stórvegis broyting hevur verið í kynsbýtinum av 
starvsfólkunum á eldraøkinum síðani 2016.  
 
Orsøkirnar til hetta kynsbýtið kunnu vera fleiri. Tórshavnar kommuna gjørdi í 2022 eina 
starvsfólkakanning á eldraøkinum, har millum annað bleiv spurt um, hví fólk aftraði seg at 
fara undir útbúgving til heilsuhjálpara ella heilsurøktara. Eitt av svarunum var, at 
útbúgvingin hevur ikki nøktandi lønar- og sáttmálaviðurskifti við sær (sí stakdømi á s. 40). 
 
Mynd 5.5 Kynsbýtið á starvsfólkunum á eldraøkinum 

 
Viðm.: Uppgjørt  í ársverkum 
Kelda: Gjaldstovan og Búskaparráðið 
 
Ymiskt kring landið hvussu nógv starvsfólk eru fyri hvønn 80+ ára gamlan  
Tað er ymiskt fyri eldrasamstørvini, hvussu nógv ársverk av røktarstarvsfólki eru fyri hvønn 
80+ ára gamlan, sum býr í økinum, sí mynd 5.6. Á Sandoynni eru tvey 80+ ára gomul fyri 
hvørt røktarstarvsfólk, meðan tað í Tórshavnar kommunu og hjá Vesturvón í Vágunum eru 
yvir trý 80+ ára gomul fyri hvørt røktarstarvsfólk. Í miðal fyri alt landið er talið 2,9 av 80+ ára 
gomlum fyri hvørt røktarstarvsfólk.  
 
Tað kunnu vera fleiri orsøkir til munin á brotinum millum 80+ ára gomul og tal av ársverkum 
ið eru røktarstarvsfólk. Í Sandoynni eru eitt nú trý smá heim, ið krevur ein størri 
starvsfólkahóp fyri hvørt búfólk, enn eitt nú í Tórshavnar kommunu, har heimini eru væl 
størri. 

Mynd 5.6 Talið av fólki, sum eru 80+ ára gomul, fyri hvørt røktarstarvsfólk 

 
Kelda: Gjaldstovan og Búskaparráðið 

 
Tørvurin á enn fleiri røktarstarvsfólkum veksur komandi árini, sí mynd 5.7. Myndin vísir ein 
framroknaðan tørv á nærum 450 fleiri røktarársverkum í 2035, um tey, sum verða 80+ ára 
gomul í 2035, í miðal hava sama tørv á eldra- og røktarbústaði, sum tey 80+ ára gomlu 
høvdu í 2024 og bygnaðurin av eldraøkinum er hin sami sum í 2024.   
 
Burturav verandi starvsfólkahópi í 2024 á 950 ársverk, vóru 75 ársverk omanfyri 
pensjónsaldur. Harafturat fara sløk 230 ársverk at røkka pensjónsaldur innan komandi 10 
árini. Tískil er framtíðartørvurin á nýggjum røktarstarvsfólki størri, enn 450 ársverk fram til 
2035, um ikki kommunurnar gera íløgur í størri og effektivari eindir á eldraøkinum.  
 
Mynd 5.7 Væntaður tørvur á røktarársverkum fram til 2035 

 
Kelda: Gjaldstovan, Hagstova Føroya og Búskaparráðið 

Stakdømi  - Tórshavnar kommuna manglar 150 heilsurøktarar í dag  
Fyri at tryggja yrkisførleikan á eldraøkinum metur heilsu- og umsorganartænastan í Tórshavnar 
kommunu, at 40% av starvsfólkunum í røktini eiga at vera heilsurøktarar. Hetta talið er í dag 15%. 
Tað merkir, at tað longu í dag er tørvur á 150 heilsurøktarum. Tilgongdin til Tórshavnar kommunu frá 
heilsuskúlanum í Suðuroy er á leið ein um árið. 
 
Sambært Tórshavnar kommunu, er tað ein stór avbjóðing at útvega skikkaði starvsfólk. Avbjóðingin 
er samansett av ymiskum orsøkum. Sambært eini starvsfólkakanning, sum kommunan gjørdi í 
heilsu- og umsorganartænastuni í 2022, vóru høvuðsorsøkirnar til at fólk aftra seg at fara undir 
útbúgvingina innan heilsuhjálpara ella heilsurøktara, millum annað staðsetingin av skúlanum og at 
útbúgvingin hevði ikki nøktandi lønar- og sáttmálaviðurskifti.  
 
Kelda: Tórshavnar kommuna 

 
Kann tørvurin á røktarstarvsfólki nøktast við at starvsfólkini fara upp í tíð? 
Arbeiðmegin av føroyingum fer sannlíkt ikki at vaksa stórvegis komandi 10 árini. 
Fólkatalsframrokning hjá Hagstovu Føroya vísir, at arbeiðsfjøldin (í hesum føri lýst, sum 
fólk frá 16 ára aldri til pensjónsaldur) ikki veksur komandi 10 árini, sí mynd 5.8. Myndin vísir 
eisini, at tey komandi 10 árini, verða fólkini í arbeiðsførum aldri ein alsamt minni partur av 
samlaða fólkatalinum, ið fyrst og fremst kemur av, at talið av eldri borgarum veksur. 
Kappingin um arbeiðsmegina verður sostatt væntandi harðari, enn hon er í dag.  
 
Í vakstrarforum álitinum um førleikatørv og førleikagang varð víst á, at fyri at gagnnýta 
arbeiðsmegina á vælferðarøkinum til fulnar, skal vælferðartøkni og vitlíki í størri mun 
nýtast, so arbeiðsorka verður leysgivin til funktiónir sum krevja menniskjaliga 
arbeiðsmegi10.  
 
Mynd 5.8 Arbeiðsfjøldin og arbeiðsfjøldin sum % av fólkatalinum 2015-2035 

 
Viðm.: Arbeiðsfjøldin er demografiska arbeiðsfjøldin (16 ár til pensjónsaldur). Tað er ikki tikið hædd fyri at arbeiðsvirkni, ella at 
summi eru vinnuliga óvirkin. Pensjónsaldurin er tann samtykti (67 fram til 2024, 67,5 frá 2025 til 2029 og 68 ár frá 2030 og fram).    
Kelda: Hagstova Føroya (Fólkatalsframrokningin) og egnar útrokningar.  

 
Spurningurin er, hvørt tað ber til at økja um arbeiðsútboðið við at starvsfólkini á 
eldraøkinum fara upp í tíð. Røktarstarvsfólk arbeiða í dag í størri mun niðursetta tíð, enn 

58%

59%

60%

61%

62%

63%

64%

 30.000

 31.000

 32.000

 33.000

 34.000

 35.000

20
15

20
16

20
17

20
18

20
19

20
20

20
21

20
22

20
23

20
24

20
25

20
26

20
27

20
28

20
29

20
30

20
31

20
32

20
33

20
34

20
35

Arbeiðsfjøldin Arbeiðsfjøldin sum % av fólkatalinum
(høgra ás)

Fólk



 

 
 
 
 

 
 

 
 
 
 

40 

Kommunubúskapurin og eldraøkið – september 2025 

 
 
 

 
 
 
 

tey gjørdu í 2016. Í dag arbeiða 75% av røktarstarvsfólkunum við einum arbeiðsbrøki á 
0,75 ella harundir, meðan 75% av røktarstarvsfólkunum í 2016 høvdu ein arbeiðsbrøk á 
0,8 ella harundir. Helvtin av røktarstarvsfólkunum arbeiða í dag við einum arbeiðsbrøki á 
0,3, ímeðan helvtin í 2016 arbeiddi hálva tíð (við einum brøki á 0,5).  Talið av tímaløntum 
er vaksið í árunum 2016 til 2024, sí mynd 5.9.  
 
Mynd 5.9 Miðaltal av røktarstarvsfólki býtt á tíma- og fastlønt 

 
Kelda: Gjaldstovan og Búskaparráðið 

 
Mynd 5.10, vísir, at heilsuhjálparar arbeiða ¾ tíð á eldraøkinum, meðan heilsurøktarar 
arbeiða eitt sindur meira enn hálva tíð og sjúkrarøktarfrøðingar eitt sindur minni, enn hálva 
tíð á eldraøkinum. Heimahjálpararnir, sum oftani eru tímalønt, hava ein brøk sum er 0,15.  
 
Mynd 5.10 Median arbeiðsbrøkur hjá røktarstarvsfólki, býtt á starvsbólk 

 
Kelda: Gjaldstovan og Búskaparráðið 

 
Tórshavnar kommuna greiðir frá, at fleiri av heimahjálparunum eru lesandi, ella ung sum 
júst eru liðug við eina miðnámsútbúgving, ið merkir, at tað er stór útskifting av 
heimahjálparum í Tórshavn. Ein partur av heimahjálparunum eru ung, sum arbeiða sum 

summarferiuavloysarar, og hetta vil sjálvandi toga median arbeiðsbrøkin hjá 
heimahjálparum niður, tá hugt verður eftir ársverkum.  
 
Sambært Tórshavnar kommunu eru vantandi fakligir førleikar, útvegan og fasthaldan av 
starvsfólki, umframt trupulleikar við at útbúgva fakfólk, nakrar av størstu avbjóðingunum 
á eldraøkinum. Við vaksandi tørvinum á starvsfólki í huga er vandi fyri, at góðskan av 
tænastuni fellur, um starvsfólk ikki eru tøk, og um arbeiðsmegin vantar fakligar førleikar.  
 
Samanumtøka 
Um 10 ár verður tørvur á 450 fleiri ársverkum innan røkt á eldraøkinum, umframt at tað 
verður neyðugt at fáa starvsfólk fyri tey, sum innan 10 ár fara á pensjón. Neyðugt er, at land 
og kommunur gera ætlanir fyri, hvussu arbeiðsútboðið á eldraøkinum kann vaksa, sum 
bæði kann vera, at fáa røktarstarvsfólk upp í tíð, og at økja um starvsfólkatalið á 
eldraøkinum.  
 
Harumframt er neyðugt at útvega starvsfólk á eldraøkinum við neyðugum førleikum. Ein 
størri partur av starvsfólkunum eru í 2024 ófaklærd, samanborið við í 2016. Við vaksandi 
tørvinum á starvsfólki í huga er vandi fyri, at góðskan av tænastuni fellur, um neyðug 
starvsfólk ikki verða tøk og eisini um arbeiðsmegin vantar fakligar førleikar. Neyðugt er at 
betra útbúgvingarmøguleikarnar at gerast heilsuhjálpari og heilsurøktari. Sum nú er tykist 
útbúgvingarstovnurin einans at nøkta tørvin í Suðuroy, men ikki í restina av landinum, har 
stórt trot er á útbúnum røktarstarvsbólkum. Staðsetingin av skúlanum er ein avbjóðing.  
 
Íløgur í størri ellis- og røktarheim eru ikki einans ein neyðug strategi fyri at fáa 
eindarkostnaðin á eldraøkinum niður, men eisini fyri at tryggja, at tað alsamt meira 
avmarkaða útboðið av arbeiðsmegi verður gagnnýtt til fulnar.  

Fylgiskjøl 
Fylgiskjal A 
Fyritreytir í framskriving av inntøkum og útreiðslum hjá kommunum. 
 
Inflatión. BTÚ er framskrivað uttan inflatión. Inntøkur, sum t.d. skattir, eru framskrivaðar 
uttan inflatión. Útreiðslur, sum t.d. lønir og vøru- og tænastukeyp, eru allar framskrivaðar 
uttan inflatión. Talan er sostatt um eina fastprísframrokning. 
 
Vøkstur í BTÚ. BTÚ er framskrivað við einum realvøkstri á 1,5 % árliga. 
 
Inntøkur. Flestu inntøkur eru framskrivaðar við BTÚ (virðisøkingin). Hetta í samsvari við 
eina fyritreyt um, at skattatrýstið er óbroytt. Um BTÚ veksur við ávísum prosenti, so vaksa 
skattainntøkurnar við sama prosenti. 
 
Útreiðslur (tó ikki Eldra-útreiðslur). Lønirnar verða framskrivaðar við lønarvøkstrinum. 
Lønarvøksturin í almenna geiranum er settur at vaksa í sama mun sum lønarvøksturin í 
privata geiranum. Lønarvøksturin í privata geiranum er settur at vera eins stórur 
produktivitetsvøksturin í privata sektorinum. 
Vøru og tænastukeyp er framskrivað við BTÚ vøkstri. Hetta merkir, at nýtslan av almennum 
tænastum veksur í sama mun sum vælferðarstøði í Føroyum. 
 
Eldra-útreiðslur. Eldraútreiðslurnar í kommunala geiranum  eru sum heild røktarútreiðslur. 
Hetta eru røktarútreiðslur á ellis- og røktarheimum, eldrarøkt á eldrasambýlum og 
somuleiðis heimarøkt. Tey flestu sum hava røktartørv eru fólk sum eru 80 ár og eldri. 
Røktarútreiðslurnar er mettar at fylgja við talinum av 80+arum. Framskrivað er sostatt við 
eini fyritreyt um at hvør 80+ari í framtíðini, krevur somu røktartænastur sum 80+arar krevja 
í dag.  
Eldraútreiðslurnar eru sostatt bæði framskrivaðar við fólkatalinum av teimum sum eru 80+  
og við lønarvøkstrinum hjá teimum sum arbeiða í eldrarøktini, og við vøru- 
tænastukeypinum í eldrarøktini. 
 
Løguútreiðslur. Løguútreiðslurnar í 2024 eru roknskapartøl, meðan tær í 2025 eru 
sambært játtan. Løguútreiðslurnar eru frá 2026 framroknaðar við búskaparvøkstrinum við 
støðið í 2025 játtaðu løguútreiðslunum.  
 
Rentuútreiðslur. Rentuútreiðslurnar eru settar til eina realrentu á 2% av ultimoskuldini árið 
fyri. 

Fylgiskjal B 

Fíggjarpolitiskt regluverk 
 
Fíggjarpolitisk regulverkið skal fevna um kommunurnar 
Sambært haldførisgreiningini hjá Búskaparráðnum frá januar 2024 er fíggjarpolitikkurin 
ikki haldførur. Broytta aldurssamansetingin fer at leggja trýst á útreiðslurnar til eldrarøkt 
hjá kommunum, og til pensjónir og heilsuverkið hjá landinum. Ein partur av 
haldførisavbjóðingini liggur tí hjá kommununum. Kommunurnar noyðast tískil at raðfesta 
íløgur, sum lækka útreiðslurnar til eldrarøkt fyri hvønn pensjónist og byggja stovnar við fleiri 
búplássum fyri hvørja eind, so avmarkaða arbeiðsmegin, ið starvast á økinum, verður 
gagnnýtt til fulnar.  
 
Harafturat eigur at verða sett í verk eitt fíggjarpolitiskt regluverk fyri land og kommunur 
undir einum, so tað fæst tamarhald á útreiðsluvøkstrinum. Tað merkir, at eitt hámark skal 
setast fyri, hvussu nógv samlaðu almennu rakstrarútreiðslurnar kunnu vaksa árliga, so 
útreiðsluvøksturin ikki av sær sjálvum fylgir inntøkuvøkstrinum. Skal endamálið við 
fíggjarpolitiska regluverkinum røkkast, noyðist tað eisini at fevna um kommunurnar.  
 
Fevnir fíggjarpolitiska regluverkið ikki um kommunurnar, men einans um landsins 
fíggjarstýring, kann tað fáa óhepnar avleiðingar í tí almenna. Fyri tað fyrsta kann tað gerast 
eitt búskaparligt insitament hjá kommununum at víðka um sítt virksemi, tí tí tær kunnu 
økja eftirspurningin eftir arbeiðsmegi, uttan at raka somu búskettavmarkingar sum landið. 
Hetta kann umvegis arbeiðsmarknaðin fáa óhepnar avleiðingar fyri fordeilingina av 
arbeiðsmegini í almenna geiranum, tí avmarkingarnar hjá landinum frígevur arbeiðsmegi, 
sum kommunurnar kunnu yvirtaka. Sostatt kann avleiðingin gerast, at landið tapir í 
kappingini um best skikkaðu starvsfólkini, tá kommunurnar ikki eru avmarkaðar á sama 
hátt.  
 
Harnæst kunnu kommunurnar fata afturhaldnið hjá landinum sum eitt høvi til at møta 
lokalum ynskjum um bøtta vælferð og tænastur. Fyri tað triðja kann fráveran av samskipan 
millum land og kommunur fáa avleiðingar fyri føroyska búskapin, tá kommunali 
tendensurin til at økja um sínar útreiðslur í hákonjunturi. 
 
Sostatt er tað avgerandi fyri virknaðin av fíggjarpolitiska regluverkinum, at tað fevnir um 
bæði land og kommunur. Um endamálið við fíggjarpolitiska regluverkinum skal røkkast, 
mugu kommunalu útreiðslurnar tí takast við í yvirskipaðu stýringina. Eisini má ein greiður 
insitamentstrukturur skapast við revsitiltøkum, sum eggjar kommununum at halda fast í 
einum fíggjarpolitiskum dissiplini í samsvar við tað, sum verður sett í verk fyri landið.  
 
Hvussu kann fíggjarpolitiska regluverkið skipast? 
Royndirnar frá øðrum londum vísa, at fíggjarpolitisk regluverk veruliga gera mun, tá tað 
kemur til at tálma almenna útreiðsluvøkstrinum og fáa javnvág á almennu fíggjarlógirnar. Í 

tekstkassanum niðanfyri er ein stutt gjøgnumgongd av fíggjarpolitisku regluverkunum í 
grannalondum okkara.  
 
Danmark: Bygnaðarlig javnvág og útreiðsluloft 
Danmark hevur síðan 2012 havt eina stranga fíggjarpolitiska lóggávu, sum samantvinnar krøv um 
javnvág og útreiðsluloft. Danmark krevur, at bygnaðarliga hallið ikki fer upp um einum % av BTÚ, og 
setur bindandi útreiðsluloft fyri stat, regiónir og kommunur, ið verða samtykt fyri 4 ár í senn. Brot á 
útreiðsluloftið viðføra fíggjarlig revsitiltøk. 
 
Svøríki: Mál fyri avlop og útreiðsluloft 
Svøríki hevur eina skipan við fleiri reglum. Kommunur og regiónir skulu hava javnvág í síni 
fíggjarætlan á hvørjum ári og eitt útreiðsluloft verður ásett fyri eitt trýára tíðarskeið. Harafturat skal 
tað vera avlop í almennu fíggjarlógunum á 0,33% av BTÚ yvir eitt áramál og almenna bruttoskuldin 
kann í mesta lagið vera 35% av BTÚ.  
 
Noregi: "Handlingsregelen" og oljupengarnir 
Í Noreg kann bygnaðarliga hallið á almennu fíggjarlógunum í mesta lagi verða tað, sum svarar til 
realavkastið frá oljugrunninum, sum verður mett til 3% (handlingsregelen). Reglan loyvir einum 
skiftandi fíggjarpolitikki alt eftir konjunkturstøðuni, og allar inntøkur frá oljuleitingarvirkseminum 
verða settar í grunnin fyrst. 
 
Finnland: ES-reglur og egið útreiðsluloft 
Finnland fylgir almennu ES-reglunum við bygnaðarligum halli á í mesta lagið 0,5% av BTÚ og 
almennari bruttoskuld á 60% av BTÚ. Finnland hevur sett sær eitt miðalfreistað mál fyri bygnaðarliga 
hallið á 0,5% av BTÚ. Eisini hevur Finnland ein útreiðslukarm fyri hvørt stjórnarskeið (4 ár). Ein 
sjálvstøðugur fíggjarpolitiskur stovnur hevur eftirlit við reglunum. 
 
Ísland: Lógarbundin javnvág yvir konjunktursyklus 
Ísland hevur í sínum regluverki frá 2015 ásett krøv um, at almenna fíggjarstøðan skal hava 
javnvágjavnvág ella yvirskot yvir 5 ár, og einstøk ár mugu ikki hava hall størri enn 2,5% av BTÚ. 
Harumframt kann nettoskuldin hjá tí almenna ikki vera meira enn 30% av BTÚ. Um skuldin gerst 
størri enn 30% av BTÚ, skal fíggjarpolitikkurin leggjast til rættis fyri at minka um skuldina. Ísland 
leggur 5 ára fíggjarpolitiska strategi, tá nýggj stjórn verður vald, og árliga verða 5-ára ætlanirnar 
dagførdar.  
 
Grønland: Javnvág yvir 4 ár og avmarkaður útreiðsluvøkstur 
Grønland krevur javnvág ella avlop yvir eitt 4-ára tíðarskeið. Almennu rakstrarútreiðslurnar kunnu í 
mesta lagið vaksa við 1,5% realt árliga og í mesta lagið 2% realt yvir 4 ár. Hetta avmarkar í verki reala 
útreiðsluvøksturin til í miðal 0,5% árliga. Samlaðu almennu útreiðslurnar til rakstur og 
inntøkuflytingar kunnu ikki vera meira enn 93% av væntaðu inntøkunum yvir eitt 4 ára skeið. Hetta 
merkir, at í minsta lagið 7% av inntøkunum verða brúktar til íløgur ella avdráttir. Lántøka kann bara 
fremjast til at fíggja íløgur við brúkarafíggjaðum virksemi ella til at fáa sparingar, sum í minsta lagi eru 
á hædd við rentur og avdráttir.  

 
Føroysku myndugleikin kundi eitt nú fylgt leistinum í Grønlandi við at áseta føst loft fyri 
útreiðsluvøksturin, partvíst við einum marki á 1,5% í realvøkstri einstaka árið og í mesta 
lagi 2% yvir hvørt 4 ára tíðarskeið. Væntaða inflatiónin er málsetningurin hjá ECB (2% 
árliga) og sostatt svarar grønlendska reglan til, at land og kommunur undir einum seta sær 

eitt útreiðsluloft á 2,5% árliga yvir fýra ár. Hetta er munandi lægri enn tað, sum landið og 
kommunurnar í Føroyum í løtuni búskettera við.  
 
Haraftrat kundi føroyski myndugleikin fylgt leistinum hjá Svøríki við at áseta eitt mark fyri 
almennu bruttoskuldina á í mesta lagið 35% av BTÚ, har myndugleikarnir skulu forklára og 
leggja ætlanir fyri, hvussu tillagað verður, um almenna bruttoskuldin víkir meira enn 5 %-
stig frá málinum. Við útlitum til stórar íløgur í eldraøkið, er neyvan realistiskt at forbjóða 
kommununum í Føroyum at taka lán, men hinvegin má hendan lántøka skipast og haldast 
innanfyri markið fyri samlaðu almennu bruttoskuldina. Hyggjast kann eisini eftir 
grønlendsku ásetingunum um, at lántøka einans kann fara til brúkarafíggjaðar verkætlanir 
og/ella grundað á eina ítøkiliga undirbygda meting av, at sparingarnar hjá landi og 
kommunum mótsvara rentuútreiðslum og avdráttum yvir eitt rímiligt áramál.  
 
Í sambandi við, at eitt fíggjarpolitiskt regluverk við einum effektivum lofti fyri útreiðslurnar 
hjá landi og kommunum undir einum verður sett í verk, eiga myndugleikarnir at eftirhyggja 
lógina um Búskapargrunnin. Tað er óneyðugt at brúka Búskapargrunnin til at javna 
inntøkur frá tilfeingisgjøldum yvir fleiri ár, um útreiðslurnar fara at fylgja ásetingum í einum 
fíggjarpolitiskum regluverki. Sostatt eiga tá einans eingangsinntøkur frá eitt nú 
einskiljingum at fara í Búskapargrunnin.  
 
Samanumtikið eigur landið at seta í verk eitt fíggjarpolitisk regluverk, so tamarhald fæst á 
útreiðslurvøkstrinum. Skal endamálið við fíggjarpolitiska regluverkinum røkkast, mugu 
kommunalu útreiðslurnar takast við í yvirskipaðu stýringina. Eisini má ein greiður 
insitamentstrukturur skapast við revsitiltøkum, sum eggjar kommununum at halda fast í 
einum fíggjarpolitiskum dissiplini í samsvar við tað, sum verður sett í verk fyri landið. 
Haraftrat eigur landið eisini at seta sær eitt skuldarmark í mun til BTÚ. Í sambandi við, at 
eitt fíggjarpolitiskt regluverk við einum hámarki fyri almennu útreiðslurnar verður sett í 
verk, verður ikki neyðugt at javna tilfeingisgjøldini í Búskapargrunninum, og tí eiga 
myndugleikarnir at eftirhyggja lógina um Búskapargrunnin.  

Fylgiskjal D 

Sløg av bútilboðum á eldraøkinum 
 
Eldrasambýli. Eldrasambýli eru til fólk, sum hava umfatandi tørv á hjálp og stuðli. 
Sambýlini hava kømur og felagsøki og felags virksemi. Búfólkini hava tørv á, at starvsfólk 
eru um tey. 
 
Vardur bústaður/Eldrabústaður. Bústaður sum er bygdur og innrættaður til fólk, sum ikki 
klára seg sjálvi í sínum egna bústaði. Bústaðurin er innrættaður, so tað er lætt at koma runt 
í honum, um búfólkini hava rørslubrek. T. d. at bústaðurin ikki hevur trappur og gáttir, og at 
pláss er at koma runt í rullistóli, og at lyfta er í bygningum um hann er í fleiri hæddum. Kann 
vera bygt bæði til eldri fólk og til ung við rørslubreki. Búfólkini hava ikki neyðturviliga 
røktartørv. 
 
Røktarbústaðir. Røktaríbúðin er egna til borgara sum ikki hevur so stóran røktartørv at 
neyðugt er at flyta inn á røktarheim, men kann klára seg partvís sjálvan í egnari íbúð. Tey 
hava ikki tørv á støðugari hjáveru og lættari røktartørv enn tey sum flyta inn á røktarheim 
at búgva. Tankin við røktaríbúðunum er, at borgarin sum flytur inn kann fáa gagn av teimum 
hentleikum sum eru á røktarheiminum, uttan at flyta inn á røktarheim. Tey sum búgva í 
røktaríbúð búgva tætt at røktarheiminum og fáa veitingar og hjálp harfrá. Ongar 
røktaríbúðir eru í Føroyum í dag, men Tórshavnar kommuna byggir nakrar røktaríbúðir í 
samband við Røktarheimi á Stórubrekku. Málbólkurin verður helst borgarar sum í dag flyta 
inn á sambýlir. Borgarar skulu visiterast til røktaríbúð.  
 
Røktarheim (eisini rópt ellisheim á eldraøkinum). Røktarheim eru til búfólk, sum hava 
umfatandi tørv á røkt og umsorgan. Flestu røktarheim í Føroyum eru upprunaliga bygd 
bæði til yngri og eldri røktarsjúklingar, men útleggingin av eldraøkinum í 2015 gjørdi, at 
kommunurnar nú hava ábyrgdina av tilboðnum til eldri røktarsjúklingar og landið nú hevur 
ábyrgdina av tilboðnum til yngri røktarsjúklingar. 

Tíðindaskriv  

Eldraøkið er ein vaksandi avbjóðing 
Eldraøkið liggur hjá kommununum, og útreiðslurnar til eldraøkið fara at vaksa nógv 
komandi árini, tí tað verða fleiri eldri fólk. Komandi árini veksur tørvurin á bæði búplássum 
og røktarstarvsfólki.  
 
Skipið kommunurnar í størri eindir og endurskoðið fíggingarleistin  
Kommunurnar eru ymiskt fyri í stødd, fíggjarligari orku og fólkasamanseting. Fyri at fáa 
betri samsvar millum støddina á kommununi og uppgávurnar, ið kommunan skal røkja, 
eiga kommunurnar at verða skipaðar í størri eindir, sum ger raksturin effektivari, tí  
fíggjarliga orkan setur mørk. At leggja kommunurnar saman í inntøkusterkari eindir kann 
tó ikki standa einsamalt, tí tað verða framvegis økir í landinum, ið fara at hava trupult við 
at reka og fíggja eldraøkið í framtíðini. Um eldraøkið í framtíðini skal liggja hjá kommunum 
og ynskiligt er at hava sama tænastustig kring landið, er neyðugt er at endurskoða 
fíggingarleistin. Annar møguleiki er at endurskoða, um eldraøkið skal flytast aftur til landið. 
 
Raðfestið íløgur, ið lækka eindarkostnaðin á eldraøkinum 
Tørvur verður á at byggja omanfyri 300 búpláss komandi 10 árini og tað svarar til ein 
fíggingartørv á áleið 1,2 mia. kr. Haldførisgreiningin hjá Búskaparráðnum frá januar 2024 
vísti millum annað á, at tað bøtir væl um haldførisavbjóðingina at lækka 
einstaklingaútreiðslurnar til eldrarøkt.  
 
Seinastu mongu árini hevur tað verið framgongd í búskapinum, og kommunalu íløgurnar 
eru vaksnar nógv. Íløgur eru tó ikki gjørdar í eldraøkið, men í eitt nú vegir og havnir, 
ítróttarhallir og svimjihallir. Eftir 2026, tá ið eftirlønarprosentið ikki longur hækkar við 1% 
um árið, fer tað at verða alsamt tyngri hjá kommununum at fíggja kommunalu 
uppgávurnar. Kommunurnar eiga tí at raðfesta íløgur, sum lækka útreiðslurnar til eldrarøkt 
fyri hvønn pensjónist, bæði fyri at fáa eindarkostnaðin niður, og fyri at tryggja, at 
avmarkaða útboðið av arbeiðsmegi verður gagnnýtt til fulnar og røkkur til.  
 
Gerið ætlanir fyri, hvussu arbeiðsútboðið kann vaksa 

Tørvur verður á 450 fleiri ársverkum innan røkt til eldraøkið komandi 10 árini, um ikki 
kommunurnar gera íløgur í størri og effektivari eindir á eldraøkinum. Harafturat verður 
neyðugt at fáa starvsfólk fyri tey, sum innan 10 ár fara á pensjón.  
 
Neyðugt er at útvega starvsfólk á eldraøkinum við neyðugu fakligu førleikunum. Stórt trot 
er á útbúnum røktarstarvsfólkum og sum nú er tykist Heilsuskúli Føroya einans at nøkta 
tørvin í Suðuroy, og ikki í restina av landinum. Landsstýrisfólkið í útbúgvingarmálum hevur 

ábyrgdina av at tryggja, at tað eru nøktandi útbúgvingarmøguleikar.  Við vaksandi tørvinum 
á starvsfólki í huga er vandi fyri, at góðskan av tænastuni fellur um arbeiðsmegin vantar 
fakligar førleikar.  
 
Landsins myndugleikar mugu taka ábyrgd 

Bygnaðurin á eldraøkinum við eldrasamstørvum ger tað trupult at leggja langtíðar ætlanir 
og gera neyðugar raðfestingar. Landsmyndugleikin, sum varðar av kommunum, eigur at 
tryggja, at tænastustigið á eldraøkinum er javnt kring landið. Harumframt átti 
Fíggjarmálaráðið at fingið skyldu til at tryggja, at fíggjarætlanirnar hjá kommununum taka 
hædd fyri framtíðar avbjóðingum við vaksandi rakstrarútreiðslum. Búskaparáðið metir tað 
harafturat vera týdningarmikið, at ein samskipandi og ráðgevandi eind er á eldraøkinum, 
sum kann leggja eina yvirskipaða ætlan fyri økið og gera ársfrágreiðingar. 

Notur  
 

 
 
 
 
1Gjaldstovan er kelda fyri bruttoskuldina, Hagstova Føroya fyri BTÚ í 2015 og BTÚ í 2024 er 
meting Búskaparráðsins frá Heystfrágreiðingini 2025. 
 
2 Tá eftirlønarinngjaldsskatturin var settur í gildi í 2014 við 1 prosenti, vóru inngjøldini 8,6% 
av lønargjaldingunum. Seinastu 10 árini meðan kravda eftirlønargjaldið er farið frá 1 upp 
til 10 prosent, eru inngjøldini komin upp á 11,2% av lønargjaldingunum í 2024. Sostatt eru 
eftirlønarinngjøldini sum partur av lønargjaldingunum vaksin við umleið 0,25% um árið. 
Mett verður at hesin vøkstur heldur fram, og harvið verða eftirlønargjøldini 11,45% av 
lønargjaldingunum í 2025 og 11,7% í 2026. Við øðrum orðum merkir tað, at metti 
inntøkuvøksturin, sum stavar frá at eftirlønarprosentið í 2025 og 2026 veksur, er umleið 20 
mió. kr um árið. 
 
3 Rakstrar og flytingarútreiðslurnar skulu takst við eitt sindur av fyrivarni, tí allar kommunur 
og samstørv bóka ikki heilt eins. Eitt nú verður ein partur av starvsfólkaútreiðslunum til eitt 
nú fyrisiting og húsavørðar hjá summum samstørvum bókað hjá kommununi. 
 
4 Búskaparfrágreiðing á heysti 2016, Kap III, Búskaparráðið. 
 
5 Fólk í arbeiðsførum aldri eru defineraði sum 16-66 ára gomul. Tølini eru fyri desember 
2005-2024. 
 
6 Eftirmeting av eldraøkinum, frágreiðing frá arbeiðsbólki mannað av umboðum frá 
Kommunufelagnum, Fíggjarmálaráðnum, Almannamálaráðnum, og Umhvørvis- og 
Vinnumálaráðnum, desember 2021. 
 
7 Eftirmeting av eldraøkinum, frágreiðing frá arbeiðsbólki mannað av umboðum frá 
Kommunufelagnum, Fíggjarmálaráðnum, Almannamálaráðnum, og Umhvørvis- og 
Vinnumálaráðnum, desember 2021. 
 
8 Búskaparráðið nevndi somuleiðis í 2016 í síni evnisfrágreiðing um kommunubúskapin, 
at ein samanlegging av kommunum eftir “eldrarøktarøki” (býtt eftir prosentpartinum av 
íbúgvum yvir 67 ár), kundi verið loysn uppá eina javning av útreiðslunum tvørturum 
kommunurnar. Búskaparfrágreiðing á heysti 2016, Kap. III, Búskaparráðið. 
 
9 Kommunurnar yvirtóku eldraøkið í 2015, men starvsfólkadáturnar sum eru nýttar í hesum 
kapitlinum ganga bert aftur til 2016. Grundin er at dátugóðskan ikki frá 
lønardátuvøruhúsinum ikki er mett ikki at vera nøktandi í 2015.  
 
10 Førleikatørvur og førleikagagn, eitt savnað útbúgvingarverk og ein fjølbroyttari og 
rúmandi arbeiðsmarknaður, Vakstrarforum, Løgmansskrivstovan 


